
Ágrip		

Í	þessari	ritgerð	er	farið	yfir	hlutverk	forstöðumanna	á	frístundaheimilum	á	Íslandi	og	
starfssvið	þeirra	innan	frístundaheimilanna.	Farið	er	lauslega	yfir	sögu	og	starfssvið	
frístundaheimila	á	Íslandi	og	svo	er	fjallað	um	rannsókn	sem	undirritaður	vann	um	faglegt	
hlutverk	forstöðumanna	á	frístundaheimilum.	Frístundaheimili	á	Íslandi	eru	lítið	
rannsökuð	og	þeim	mun	minna,	hlutverk	forstöðumanna	þeirra.	Skortur	á	þekkingu	á	
hlutverki	þeirra	og	mismunandi	kröfur	eftir	sveitarfélögum	gerir	það	að	verkum	að	fagleg	
staða	stéttarinnar	er	veikari	þar	sem	ekki	telst	ljóst	hvað	felst	í	starfi	þeirra.	Eigindleg	
rannsókn	þar	sem	tekið	var	viðtal	við	fjóra	forstöðumenn	á	frístundaheimilum	í	fjórum	
mismunandi	sveitarfélögum	er	því	meginviðfangsefni	þessarar	ritgerðar.	Þar	kemur	fram	
að	faglegt	hlutverk	forstöðumannanna	er	fjölbreytt	en	jafnframt	kemur	fram	að	þar	falli	
einna	helst	undir	stjórnun	á	vinnustað	og	starfsmönnum	þess,	faglegri	þekkingu	á	þroska	
barna	og	mismunandi	þörfum	þeirra	eftir	aðstöðu,	og	skipulag	og	umsjón	faglegs	
frístundastarfs.	Af	þessum	þremur	þáttum	hafa	forstöðumenn	minnstan	undirbúning	fyrir	
stjórnun	á	vinnustað	og	hafa	minnsta	þekkingu	á	því	úr	námi	og	fyrri	störfum.	Þessi	
rannsókn	á	hlutverki	forstöðumanna	er	sú	fyrsta	sem	undirritaður	veit	af	á	Íslandi	og	er	
því	fyrsta	skrefið	í	að	skoða	hvað	leiðtogi	og	forsprakki	í	frístundastarfi	þarf	til	brunns	að	
bera	til	þess	að	ná	tilskildum	árangri	í	starfi	við	stjórnun	frístundaheimila	á	Íslandi.		

Formáli	

Efni	þessarar	ritgerðar	hefur	verið	mér	hugleikið	síðustu	ár	vegna	reynslu	minnar	af	
vettvangi	og	þótti	mér	því	sérlega	ánægjulegt	að	fá	tækifæri	til	að	ræða	við	forstöðumenn	
sem	starfa	í	mismunandi	sveitarfélögum	um	það	skemmtilega	málefni	sem	frístundir	eru.	
Sérstaklega	þótti	mér	áhugavert	að	heyra	skoðanir	forstöðumannanna	eftir	staðsetningu	
þeirra	og	mismunandi	aðstæðum	sem	eru	á	frístundaheimilunum.	Ég	þakka	þeim	innilega	
fyrir	að	gefa	sér	tíma	til	að	svara	spurningum	mínum	og	fyrir	að	svara	af	einlægni	og	að	
ígrunduðu	máli.	Það	reyndist	mér	ómetanlegt	í	vinnslu	þessarar	ritgerðar.	Leiðbeinanda	
mínum,	Steingerði	Kristjánsdóttir,	þakka	ég	líka	kærlega	fyrir	góð	ráð	og	fyrir	að	halda	mér	
á	tánum.		

Þetta	lokaverkefni	er	samið	af	mér	undirrituðum.	Ég	hef	kynnt	mér	Siðareglur	Háskóla	
Íslands	(2003,	7.	nóvember,	http://www.hi.is/is/skolinn/sidareglur)	og	fylgt	þeim	
samkvæmt	bestu	vitund.	Ég	vísa	til	alls	efnis	sem	ég	hef	sótt	til	annarra	eða	fyrri	eigin	
verka,	hvort	sem	um	er	að	ræða	ábendingar,	myndir,	efni	eða	orðalag.	Ég	þakka	öllum	
sem	lagt	hafa	mér	lið	með	einum	eða	öðrum	hætti	en	ber	sjálfur	ábyrgð	á	því	sem	missagt	
kann	að	vera.	Þetta	staðfesti	ég	með	undirskrift	minni.	

	

Reykjavík,	13.	september	2016	

	

Gísli	Ólafsson		

1 Inngangur		

Viðfangsefni	þessarar	ritgerðar	eru	niðurstöður	úr	eigindlegri	rannsókn	um	upplifun	og	
skilning	forstöðumanna	á	frístundaheimilum	á	Íslandi	á	faglegu	hlutverki	sínu	ásamt	
umfjöllun	um	stöðu	frístundaheimila	á	Íslandi	í	dag	og	hvernig	saga	þeirra	hefur	þróast.	
Frístundaheimili	eiga	sér	ekki	langa	sögu	hér	á	landi	en	lengd	viðvera	hefur	verið	í	
íslenskum	skólum	í	áratugi	og	eru	frístundaheimili	nýjasti	kaflinn	í	þeirri	sögu.	Farið	verður	
yfir	stöðu	frístundaheimila	á	Íslandi	í	dag	og	hvernig	þau	urðu	til.	Hver	markmið	starfsins	á	
frístundaheimilunum	eru	og	hverja	þau	eiga	að	þjónusta.	Rannsóknin	beinist	einna	helst	
að	hlutverki	forstöðumannsins	sem	fagmaður	á	vettvangi	og	er	markmið	rannsóknarinnar	
að	varpa	ljósi	á	upplifun	og	sýn	forstöðumanna	á	starf	sitt.	Hvernig	þeir	upplifi	sitt	
hlutverk	og	hvernig	þeir	hafa	aflað	sér	þeirrar	þekkingu	sem	þeir	búa	yfir	og	gerir	þeim	
kleift	að	sinna	starfi	sínu	faglega	og	vel.	Þar	sem	starf	frístundaheimila	er	hvorki	lögbundið	
né	vel	skilgreint	í	lögum	eða	reglugerðum	gerir	það	hlutverk	forstöðumanna	óljóst	og	
mismunandi	eftir	sveitarfélögum.	Þetta	hlutverk	langar	mig	að	skilgreina	betur	og	heyra	
frá	forstöðumönnum	hvað	það	er	í	þeirra	starfi	sem	krefur	þá	um	faglega	þekkingu	og	
gerir	starfið	þar	af	leiðandi	að	fagstarfi.	Með	þessari	ritgerð	ætla	ég	því	að	reyna	að	svara	
spurningunni;	hvert	er	faglegt	hlutverk	forstöðumanna	á	frístundaheimilum?	

2 Frístundaheimili	á	Íslandi		

Lengd	viðvera	hefur	viðgengist	í	grunnskólum	Reykjavíkur	til	fjölda	ára	en	það	er	sá	tími	
sem	börnin	eru	í	skólanum	utan	hefðbundins	skólatíma	og	hafa	foreldrar	geta	skráð	
börnin	sérstaklega	í	slíka	viðveru.	Kolbrún	Þ.	Pálsdóttir	hefur	skipt	sögu	þessarar	lengdu	
viðveru	niður	í	þrjú	tímabil	í	grein	sinni	Frístundaheimili	fyrir	6-9	ára	börn	í	reykvísku	
skólastarfi	(2009).	Þar	segir	að	skóladagheimili	hafi	verið	starfrækt	frá	árinu	1972	til	ársins	
1993	að	frumkvæði	Barnavinafélagsins	sumargjafar	eftir	að	könnun	félagsmálaráðs,	sem	
gerð	var	árið	1970,	leiddi	í	ljós	að	þörf	væri	á	úrræðum	í	dagvist	fyrir	um	17%	reykvískra	
barna.	Árið	1993	tóku	grunnskólar	borgarinnar	starfsemina	að	sér	en	á	sama	tíma	voru	
miklar	hræringar	í	skólamálum	á	landinu	og	umræðan	hafin	um	einsetningu	grunnskóla.	Í	
kjölfarið	var	farið	af	stað	með	heilsdagsskóla	eða	lengda	viðveru	sem	átti	að	bjóða	
foreldrum	upp	á	val	um	samfellda	þjónustu.	Starfsemin	gekk	þá	undir	nafninu	
Skóladagvist	og	var	starfrækt	í	flestum	skólum	borgarinnar	til	ársins	2004.	Á	þeim	tíma	
hækkaði	hlufall	reykvískra	barna	sem	nýttu	sér	þjónustuna	töluvert,	fór	úr	32%	árið	1993	
upp	í	47%	árið	1999	(	Kolbrún	Þ.	Pálsdóttir,	2009).	Árið	2004,	þegar	Íþrótta-	og	
tómstundaráð	Reykjavíkur	(ÍTR)	tók	við	starfseminni,	kom	svo	annað	stökk	í	nýtingu	
þjónustunnar.	Á	fyrstu	fjórum	árunum	sem	ÍTR	sá	um	þjónustuna	hækkaði	hlutfall	barna	í	
Reykjavík	sem	nýtti	sér	hana	um	15	prósentustig,	eða	úr	36%	upp	í	51%.	Samkvæmt	
ársskýrslum	Skóla-	og	frístundasviðs	Reykjavíkurborgar	hefur	talan	farið	hækkandi	síðustu	
ár	eins	og	sjá	má	á	mynd	1.1.	Þar	sést	að	hlutfall	reykvískra	barna	sem	nýta	sér	þjónustuna	
hefur	hækkað	enn	og	fóru	úr	62%	árið	2011	upp	í	68%	árið	2014.	Ekki	hafa	verið	gefnar	út	
tölur	fyrir	árið	2015.	Frá	árinu	2008	hefur	því	fjöldi	barna	sem	nýta	sér	þjónustu	
frístundaheimila	hækkað	um	17	prósentustig	og	er	ljóst	að	aukningin	er	ennþá	þónokkur	á	
milli	ára.	

Mynd	1.1	(Skóla-	og	frístundasvið,	2011-2014	og	Hagstofa	Íslands,	2016)	

2.1 	Íþrótta-	og	tómstundaráð	

Þegar	ÍTR	tók	við	frístundastarfi	Skóla-	og	frístundasviðs	Reykjavíkur	(sem	þá	hét	
menntasvið)	var	því	falið	að	taka	við	nemendum	fjögurra	grunnskóla	í	Breiðholti	sem	
tilraunaverkefni	árin	2000-02.	Var	þá	talið	að	þjónustan	félli	betur	að	starfsemi	ÍTR	þar	
sem	þar	væri	sérhæft	starfsfólk	á	sviði	frístundastarfs	og	„að	skilja	þyrfti	betur	á	milli	skóla	
og	frítíma	barna“	(Kolbrún	Þ.	Pálsdóttir,	2009).	Árið	2004	hafði	ÍTR	svo	tekið	alfarið	við	
rekstri	og	umsjón	lengdrar	viðveru	í	grunnskólum	Reykjavíkurborgar.		

Þegar	ÍTR	tók	við	lengdri	viðveru	í	grunnskólum	Reykjavíkur	var	ráðinn	sérstakur	
verkefnastjóri	að	faglegri	umsjón	og	stefnumótun	fyrir	verðandi	frístundaheimili	
borgarinnar.	Samkvæmt	grein	Kolbrúnar	Þ.	Pálsdóttur	(2009),	Frístundaheimili	fyrir	6-9	
ára	börn	í	reykvísku	skólastarfi,	var	mótun	starfsins	algjörlega	í	höndum	starfsmanna	þar	
sem	engin	löggjöf	var	til	um	tilgang	eða	markmið	starfsins.	Það	var	því	í	höndum	
verkefnastjórans	að	mynda	faglega	sýn	til	þess	að	byggja	á	og	var	þá	litið	til	reynslu	
annarra	Norðurlanda	þar	sem	starfsemin	á	sér	lengri	sögu	en	á	Íslandi.	Í	grein	Kolbrúnar	
segir	að	deildarstjórar	hafi	verið	ráðnir	til	starfa	í	hvert	hverfi	borgarinnar	þar	sem	hver	
frístundamiðstöð	bar	ábyrgð	á	frístundastarfi	í	sínu	hverfi.	Hlutverk	deildarstjóra	var	þá	að	
leiða	hóp	forstöðumanna	á	frístundaheimilum	og	halda	utan	um	starf	frístundaheimilanna	
í	því	hverfi	sem	þeir	störfuðu	í.	Þessi	hverfaskipting	og	hlutverkaskipting	starfsmanna	er	
enn	í	gildi	í	dag	þó	einhverjar	smávægilegar	breytingar	hafa	orðið	í	gegnum	tíðina.	Þegar	
frístundaheimilin	voru	sett	á	laggirnar	í	kjölfar	tilraunaverkefnis	ÍTR	á	árunum	2000-02,	
var	sett	fram	ákveðið	viðmið	með	verkefnum	eins	og	grunnfræðslu	starfsfólks	ÍTR	sem	
tíðkast	enn	þann	dag	í	dag,	en	þar	fá	nýjir	starfsmenn	frístundaheimila	kynningu	á	



9	

starfinu.	Einnig	hafa	starfsmenn	frístundaheimilanna	sótt	námskeið	í	skyndihjálp	allt	frá	
fyrsta	degi	ásamt	því	að	eiga	möguleika	á	að	sitja	námskeið	eða	kynningar	um	hin	ýmsu	
málefni.	(Kolbrún	Þ.	Pálsdóttir,	2009).	Þrátt	fyrir	viðleitni	og	metnað	til	þess	að	fræða	og	
mennta	starfsfólk	vel	strax	frá	fyrsta	degi	hefur	ekki	alltaf	verið	gerð	skýr	krafa	um	
menntun	forstöðumanna	(áður	verkefnastjóra)	á	frístundaheimilum	og	hún	er	enn	ekki	til	
staðar	á	landsvísu	eins	og	kemur	fram	í	rannsóknarhluta	ritgerðarinnar	hér	á	eftir.		

2.2 Lög	um	lengda	viðveru	í	grunnskólum	

Frístundaheimili	eða	skóladagvist	tíðkast	víða	um	land	í	samræmi	við	33.	gr	
grunnskólalaga	nr	91/2008,	þar	sem	segir	að	í	öllum	grunnskólum	landsins	skulu	
nemendur	eiga	kost	á	að	taka	þátt	í	tómstunda-	og	félagsstarfi.	„Sveitarstjórn	getur	enn	
fremur	boðið	grunnskólanemendum	lengda	viðveru	utan	daglegs	kennslutíma“	(lög	um	
grunnskóla	nr.	91/2008).	Frístundaheimili	bjóða	upp	á	frístundastarf	fyrir	börn	á	aldrinum	
6-9	ára	í	flestum	sveitarfélögum	en	tvö	þeirra	bjóða	einnig	upp	á	slíka	þjónustu	fyrir	börn	
til	11	ára	aldurs	(Kolbrún	Þ.	Pálsdóttir,	2014).	Árið	2013	buðu	92%	sveitarfélaga	á	Íslandi	
upp	á	þjónustu	frístundaheimilis	sem	er	töluverð	aukning	frá	árinu	2009	þegar	um	75%	
sveitarfélaga	veittu	slíka	þjónustu.	Í	þeim	sveitarfélögum	þar	sem	þessi	þjónusta	er	í	boði	
var	hún	nýtt	af	rúmlega	tíu	þúsund	börnum	árið	2013,	en	ætla	má	að	það	hafi	verið	um	
58%	barna	á	aldrinum	6-9	ára.	Engin	opinber	gögn	eru	til	um	skráningu	eða	hversu	mikið	
þjónustan	er	nýtt	á	landsvísu.	Kolbrún	Pálsdóttir	vann	hins	vegar	skýrslu	fyrir	
menntamálaráðuneytið	um	starfsemi	frístundaheimila	hér	á	landi	árið	2014.	Þar	er	farið	
yfir	skipulag	og	umfang	þjónustunnar,	þjónustuþega,	stefnumótun	og	fjárhagslega	hlið	
starfsins.	Þetta	er	eitt	af	fáum	ritum	sem	menntamálaráðuneytið	hefur	látið	vinna	um	
frístundastarf	á	síðustu	árum	ásamt	tillögum	um	frumvarp	til	laga	um	frístundastarf	eða	
lengda	viðveru.	Í	skýrslunni	kemur	fram	að	þeim	börnum	fer	fjölgandi	sem	kjósa	að	nýta	
sér	þjónustuna	þar	sem	hún	býðst.	Sem	dæmi	má	nefna	að	nemendum	í	4.	bekk	í	
Reykjavík	sem	eru	skráðir	á	frístundaheimili	hefur	fjölgað	úr	9%	í	45%	á	aðeins	fjórum	
árum,	eða	frá	árinu	2009-2013.	Fjöldi	þeirra	sem	kýs	að	nýta	sér	þessa	þjónustu	á	
landsvísu	fer	úr	10%	upp	í	21%	og	aukning	er	um	5-10%	í	öllum	árgöngunum	á	sama	
fjögurra	ára	tímabili.	Skýrsla	Kolbrúnar	sýnir	mikilvægi	þjónustunnar	og	þar	er	einnig	lögð	
áhersla	á	mikilvægi	þess	að	vel	sé	að	henni	staðið	vegna	þess	að	frístundaheimili	eru	„í	
auknum	mæli	sá	vettvangur	sem	börn	hafa	til	að	leika	við	jafnaldra”(Kolbrún	Þ.	Pálsdóttir,	
2014).	Aukningin	sýnir	augljóslega	að	þörf	er	á	þessari	þjónustu	sem	er	þó	ekki	lögbundin	
og	kemur	aðeins	fyrir	sem	lengd	viðvera	í	33.	gr	grunnskólalaga	frá	árinu	2008.	Samkvæmt	
skýrslu	Kolbrúnar	vill	meirihluti	þeirra	sem	koma	að	rekstri	frístundaheimila	á	Íslandi,	eða	
66%,	að	komið	sé	á	opinberum	viðmiðum	sem	móta	ramma	um	frístundastarf	á	
landsvísu(Kolbrún	Þ.	Pálsdóttir,	2014).	

2.3 Eru	frístundaheimili	fyrir	alla?	

Ein	alvarleg	afleiðing	þess	að	ekki	er	til	staðar	löggjöf	um	starfsemi	frístundaheimila	er	sú	
staðreynd	að	ekki	er	alls	staðar	boðið	uppá	slíka	þjónustu	fyrir	fötluð	börn	eða	börn	með	
sérþarfir.	Af	þeim	sveitarfélögum	sem	svöruðu	könnun	Kolbrúnar	Þ.	Pálsdóttur	fyrir	
menntamálaráðuneytið	árið	2013	buðu	59%	þeirra	ekki	upp	á	slíka	þjónustu	fyrir	fötluð	
börn	á	aldrinum	10-16	ára.	Þessi	59%	sveitarfélaga	þjónusta	þó	aðeins	14%	þeirra	íbúa	
landsins	sem	könnunin	náði	til	(Kolbrún	Þ.	Pálsdóttir,	2014).	Af	því	má	því	draga	þá	
ályktun	að	það	séu	minnstu	sveitarfélög	landsins	sem	bjóða	ekki	upp	á	slíka	þjónustu.		

Samkvæmt	Starfsskrá	frístundamiðstöðvanna	frá	árinu	2015	vinna	frístundaheimili	
í	Reykjavík	að	því	að	mæta	þörfum	allra	barna	óháð	getu,	þroska	eða	fötlun.	Í	borginni	eru	
starfræktir	frístundaklúbbar	fyrir	fötluð	börn	og	unglinga	á	aldrinum	10-16	ára	þar	sem	
leitast	er	eftir	því	að	bjóða	upp	á	frístundastarf	sem	hefur	mennta-	og	uppeldisgildi	og	
tekur	mið	af	þroska	þeirra	og	aldri	(Skóla-	og	frístundasvið	Reykjavíkurborgar,	2015).	
Hafnarfjarðarbær	hefur	einnig	lýst	því	yfir	að	„hlutverk	frístundaheimila	er	að	bjóða	uppá	
fjölbreytt	tómstundastarf	[...]	óháð	getu,	þroska	eða	fötlun	en	sérstök	áhersla	er	lögð	á	að	
koma	til	móts	við	alla	hópa”	(Íþrótta-	og	tómstundanefnd	Hafnarfjarðar,	2013).		

Í	foreldrahandbók	ÍTR	frá	2007	er	talað	um	að	unnið	sé	samkvæmt	
fjölgreindarkenningu	Gardners	þar	sem	segir	að	hver	einstaklingur	búi	yfir	átta	
mismunandi	greindarsviðum	og	allir	hafi	sína	styrkleika.	Greindarsviðin	eru	málgreind,	
rök-	og	stærðfræðigreind,	rýmisgreind,	líkams-	og	hreyfigreind,	tónlistargreind,	
samskiptagreind,	sjálfsþekkingargreind	og	umhverfisgreind.	Þar	eru	svo	tilgreind	
mismunandi	viðfangsefni	sem	svara	til	hvers	greindarsviðs	og	eiga	að	styrkja	börnin	í	þeim	
(Foreldrahandbók	ÍTR,	2007).	Þessi	nálgun	er	höfð	í	forgrunni	til	þess	að	undirstrika	
fjölbreytileika	starfsins	og	möguleika	þess	til	að	höfða	til	allra	sem	vilja	nýta	sér	það.		

	

2.4 Markmið	frístundaheimila	

Eins	og	áður	hefur	komið	fram	hafa	frístundaheimilin	verið	starfrækt	í	nokkuð	frjálslegu	
umhverfi	þar	sem	engin	lög	gilda	um	tilgang	eða	þjónustu	þeirra.	Engin	námsskrá	hefur	
verið	gefin	út	fyrir	frístundaheimili	og	eru	því	starfsmannahandbækur,	foreldrahandbækur	
og	Hvatningarverðlaun	SFS	líklega	bestu	vísbendingarnar	um	hvaða	stefna	hefur	verið	
mörkuð	í	málefnum	frístundaheimila.	Hafnarfjarðarbær	hefur	einnig	látið	meta	
frístundastarf	í	sínu	sveitarfélagi	eins	og	fram	kemur	seinna	í	þessari	ritgerð.	Þessar	
heimildir	eru	þó	aldrei	takmarkandi	og	því	forstöðumönnum	frístundaheimilanna	frjálst	
að	halda	úti	því	starfi	sem	þeir	telja	henta	best	hverju	sinni.	Í	handbók	
frístundaheimilanna	sem	Reykjavíkurborg	gaf	út	árið	2007	segir	að	markmið	
frístundaheimila	sé	að:	

[...]	hvert	barn	fái	að	njóta	sín	og	þroskast	í	umhverfi	sem	einkennist	af	hlýju,	
öryggi	og	virðingu.	Lögð	er	áhersla	á	að	efla	félagsþroska	hvers	barns	og	
virðingu	þess	fyrir	sjálfu	sér,	öðrum	og	umhverfi	sínu.	Við	teljum	mikilvægt	að	
efla	sjálfstæði	og	sjálfsmynd	hvers	barns	og	gera	því	kleift	að	kynnast	eigin	
möguleikum.	Þá	er	markmið	með	starfsemi	frístundaheimila	ekki	síst	að	kynna	
ólíkar	tómstundir	fyrir	barninu	og	veita	börnum	og	foreldrum	heildstæða	
þjónustu	(Foreldrahandbók	ÍTR,	2007).		

Þarna	má	sjá	að	frístundaheimili	eiga	samkvæmt	þessu	riti	að	vinna	að	því	að	hjálpa	
börnum	að	vinna	í	sjálfum	sér	og	styrkja	sína	persónu	ásamt	því	að	eiga	í	samskiptum	við	
sitt	nánasta	umhverfi	á	jákvæðan	hátt.	Svipaða	áherslu	má	sjá	í	starfsskrá	ÍTH	þar	sem	
talað	er	um	þrjú	megingildi;	menntunargildi,	forvarnargildi	og	afþreyingargildi.	Þar	segir	
einnig	að	eitt	af	helstu	markmiðum	frístundaheimilanna	sé	að	stuðla	að	alhliða	þroska	og	
félagsfærni	barnanna	(Starfsskrá	ÍTH,	2013).		

Árið	2015	gaf	Reykjavíkurborg	út	svokölluð	Viðmið	og	vísbendingar	fyrir	innra	og	ytra	mat	
á	gæðum	frístundastarfs	(Björk	Ólafsdóttir	og	Sigrún	Sveinbjörnsdóttir,	2015).	Ritið	var	
unnið	af	starfsmönnum	Skóla-	og	frístundasviðs	borgarinnar	með	það	að	markmiði	að	
þróa	viðmið	sem	nota	ætti	við	ytra	mat	á	frístundastarfi	borgarinnar.	Þar	má	finna	margar	
góðar	vísbendingar	um	markmið	og	tilgang	starfsins.	Til	dæmis	er	talað	um	uppeldisgildi	
leiks	sem	og	menntunar-	og	forvarnargildi	hans.	Þar	má	einnig	finna	margar	vísbendingar	
um	til	hvers	er	ætlast	af	forstöðumönnum	um	stjórnun,	frístundastarf,	starfsumhverfi	og	
staðarbrag.	Í	þessum	viðmiðum	má	sjá	að	mikil	áhersla	er	lögð	á	faglega	forystu	
forstöðumanna	frístundaheimilanna	og	innihald	starfsins	sem	unnið	er	með	börnunum.	
Þar	er	meðal	annars	talað	um	mikilvægi	þess	að	forstöðumaður	beri	ábyrgð	á	því	að	
börnunum	sé	veitt	fagleg	þjónusta	og	einnig	að	starfsmönnum	standi	til	boða	fræðsla	um	
barnavernd	og	öryggismál.	Á	meðal	vísbendinga	sem	gefnar	eru	upp	í	viðmiðunum	um	
góða	stjórnun	vinnustaðar	eru	þær	að	stjórnendateymi	veiti	starfsfólki	reglulega	
endurgjöf,	að	hugað	sé	að	fjölbreytileika	í	starfsmannahópnum	og	að	forstöðumaður	nýti	
fjármagn	á	hagkvæman	hátt	í	þágu	barna	og	unglinga.	Þetta	gefur	nokkuð	góða	
vísbendingu	um	hversu	fjölbreytt	starf	forstöðumans	á	frístundaheimili	er.	Umfram	það	
þurfa	þeir	að	stýra	daglegu	starfi	á	frístundaheimilinu.	Samkvæmt	viðmiðunum	er	einnig	
mikilvægt	að	forstöðumaður	sé	virkur	í	samstarfi,	bæði	við	börn,	starfsfólk	og	aðrar	
stofnanir.	Í	ritinu	segir	ennfremur	að	forstöðumaður	„leggi	áherslu	á	gott	samstarf,	
uppbyggileg	og	jákvæð	samskipti,	faglega	umræðu,	lýðræðisleg	vinnubrögð	og	dreifingu	á	
stjórnun	verkefna”	(Björk	Ólafsdóttir	og	Sigrún	Sveinbjörnsdóttir,	2015).		

Frístundaheimili	hafa	í	einhverjum	tilfellum	mótað	sér	stefnur	til	þess	að	styðjast	við	í	
fagstarfi	sínu	og	má	þar	nefna	dæmi	um	heilsueflandi	frístundaheimili,	áherslu	á	
barnalýðræði,	útiveru,	vináttufærni	eða	listsköpun.	Barnalýðræði	er	einmitt	einn	af	þeim	
þáttum	sem	nefndir	eru	í	viðmiðum	Reykjavíkurborgar	um	gæðastarf	á	
frístundaheimilum.	Þar	kemur	einnig	fram	að	börn	og	unglingar	eiga	að	fá	tækifæri	til	að	

hafa	áhrif	á	skipulag	og	viðfangsefni	í	samræmi	við	aldur	þeirra	og	þroska.	Einnig	er	ætlast	
til	að	starfandi	séu	barna-	og	unglingaráð	þar	sem	börn	og	unglingar	fá	tækifæri	til	þess	að	
tjá	skoðanir	sínar	og	koma	þeim	á	framfæri	við	rétta	aðila.	Árið	2014	gaf	Reykjavíkurborg	
út	stefnumótun	í	æskulýðsmálum	2014-2018.	Þar	segir	að	eitt	af	markmiðum	
æskulýðsstarfs	sé	að	„börn	og	ungmenni	hafi	bein	áhrif	á	stefnumörkun	og	ákvarðanir	í	
æskulýðsstarfi”(Stefnumótun	í	æskulýðsmálum,	2014).	Ein	af	leiðunum	til	þess	að	ná	því	
markmiði	er	meðal	annars	að	„bjóða	uppá	beinar	kosningar	barna	og	ungmenna	um	
málefni	sem	þau	varða”(Stefnumótun	í	æskulýðsmálum,	2014).	Vináttufærni	er	svo	eitt	af	
þeim	verkfærum	sem	frístundaheimilin	hafa	nýtt	sér	til	að	ná	markmiðum	sínum	í	
félagsfærni,	sem	er	einn	af	lykilfærniþáttum	í	frístundastarfi	eins	og	kemur	fram	í	
Starfsskrá	frístundamiðstöðva	hjá	Skóla-	og	frístundasviði	Reykjavíkurborgar	(Skóla-	og	
frístundasvið	Reykjavíkurborgar,	2015).		

	

Reykjavíkurborg	hefur	einnig	veitt	viðurkenningar	fyrir	framúrskarandi	starf	á	vegum	
Skóla	og	frístundasviðs	með	svokölluðum	Hvatningarverðlaunum	SFS.	Með	þeim	er	veitt	
viðurkenning	fyrir	nýbreytni	og	þróunarverkefni	í	skóla-	og	frístundastarfi.	Viðurkenningin	
var	fyrst	veitt	fyrir	frístundastarf	árið	2010	og	hefur	verið	veitt	árlega	síðan	
(Reykjavíkurborg,	2016).	Viðurkenning	hefur	verið	veitt	fyrir	frjótt	menningarstarf	eins	og	
tónleikaröð,	hæfileikakeppni,	stuttmyndakeppni	og	borðspil	(Reykjavíkurborg,	2013	og	
Reykjavíkurborg,	2015).	Einnig	hafa	verið	veittar	viðurkenningar	fyrir	verkefni	sem	stuðla	
að	bættum	samskiptum	barna,	styrkja	sjálfsmynd	barna	og	fjölbreytni	samfélagsins	
(Skóla-	og	frístundasvið	Reykjavíkurborgar,	2014).	Þessar	viðurkenningar	hafa	líklega	að	
einhverju	leyti	haft	mótandi	áhrif	á	frístundastarf	í	Reykjavík	og	sett	tóninn	fyrir	hvað	telst	
vera	eftirsóknarvert	eða	vel	unnið	frístundastarf.	Sjá	má	ákveðnar	áherslubreytingar	í	
veitingu	hvatningarverðlauna	undanfarin	ár	þar	sem	fyrstu	árin	var	veitt	viðurkenning	fyrir	
vel	unnið	starf	í	menningu	og	listum	svo	sem	myndlist,	tónlist	eða	annarskonar	listsköpun.	
Síðustu	ár	hafa	viðurkenningarnar	ekki	verið	einskorðaðar	við	listrænt	starf,	heldur	einnig	
mannréttindaverkefni	eins	og	femínistafélag	félagsmiðstöðvarinnar	105,	Stelpu	stuð	fyrir	
að	stuðla	að	því	að	styrkja	sjálfsmyndir	barna	í	frístundaheimilinu	Eldflauginni	og	verkefni	
félagsmiðstöðvarinnar	Askja	um	þáttöku	fatlaðra	unglinga	í	frístundastarfi.	Velta	má	fyrir	
sér	hvort	breyting	á	áherslum	sé	að	eiga	sér	stað	í	frístundastarfi	í	Reykjavík	úr	skapandi	
verkefnum	yfir	í	faglega	nálgun	á	einstaklinginn	og	þarfir	hans	til	þess	að	líða	vel	í	leik	og	
starfi.		

	

2.5 Menntunargildi		

Eins	og	fram	hefur	komið	er	hlutverk	frístundaleiðbeinanda	hvorki	skýrt	né	fastmótað.	
Hins	vegar	er	ljóst,	miðað	við	útgefið	efni	frá	stærstu	sveitarfélögum	landsins,	að	
frístundaheimilum	er	ætlað	hlutverk	í	menntun	ungra	barna	á	Íslandi,	þar	sem	áhersla	er	

lögð	á	að	kenna	börnum	í	gegnum	óformlegt	nám	eins	og	kemur	meðal	annars	fram	í	
starfsskrá	frístundaheimila	Hafnafjarðarbæjar	(Starfsskrá	ÍTH	og	almennar	upplýsingar,	
2013).	Þar	er	átt	við	það	óformlega	nám	sem	felst	í	samskiptum	við	aðra	og	börnin	byggja	
sína	félagsfærni	á.	Óformlegt	nám	telst	það	nám	sem	ekki	er	skipulagt	nám	heldur	verður	
til	í	samskiptum	í	skipulögðum	kringumstæðum	þar	sem	börn	fá	viðbrögð	við	eigin	hegðun	
og	samskiptum	og	ígrunda	afleiðingar	þess	og	árangur	(Gunnar	E.	Finnbogason,	2009).	Í	
starfsskrá	frístundamiðstöðva	í	Reykjavík(2015)	er	lögð	áhersla	á	reynslunám	með	
börnum	og	unglingum.		

Í	Viðmið	og	vísbendingar	fyrir	innra	og	ytra	mat	á	gæðum	frístundastarfs	sem	
Reykjavíkurborg	gaf	út	árið	2015	er	fjallað	um	lykilfærniþætti	í	starfsskrá	skrifstofu	
frístundamála.	Þættirnir	eru	fjórir;	sjálfsmynd,	umhyggja,	félagsfærni	og	virkni	og	þáttaka.	
Í	ritinu	eru	einnig	gefnar	upp	nokkrar	vísbendingar	um	gæðastarf	í	menntun	og	uppeldi	
barna	á	frístundaheimilum,	sem	taka	mið	af	þessum	fjórum	þáttum.	Þar	segir,	meðal	
annars,	að	boðið	sé	upp	á	verkefni	sem	stuðla	að	sköpun,	unnið	sé	markvisst	að	hreyfingu	
og	að	börnin	fái	hvatningu	og	tækifæri	til	sjálfsábyrgðar	í	þeim	verkefnum	sem	þau	fást	
við	hverju	sinni.	Einnig	er	talað	um	að	börnin	eigi	að	fá	fræðslu	um	ávinning	
tómstundaiðkunar	og	hljóta	þannig	tómstundamenntun	(Björk	Ólafsdóttir	og	Sigrún	
Sveinbjörnsdóttir,	2015).	Tómstundamenntun	er	algengt	hugtak	í	þeirri	tómstunda-	og	
félagsmálafræði	sem	byggir	á	því	að	börn	læri	að	nýta	frítíma	sinn	á	jákvæðan	og	
uppbyggilegan	hátt	(Vanda	Sigurgeirsdóttir,	2014)	

	

Þegar	kennsluaðferðir	og	hugmyndafræði	í	frístundastarfi	og	skólum	eru	bornar	saman	
kemur	í	ljós	afgerandi	munur	þrátt	fyrir	að	unnið	sé	að	menntun	barna	í	báðum	tilfellum.	
Samkvæmt	könnun	sem	Birgit	Andersson(2010)	framkvæmd	meðal	sænskra	
frístundaleiðbeinenda,	eru	þeir	neikvæðir	gagnvart	mati	á	nemendum	eins	og	gengur	og	
gerist	í	skólakerfinu.	Þar	er	frammistaða	nemenda	metin	með	einkunnargjöf	í	flestum	
greinum	skólastarfsins.	Könnunin	leiddi	engu	að	síður	í	ljós	að	frístundaleiðbeinendurnir	
framkvæma	líka	mat	á	nemendum	sínum,	en	það	var	oftast	mat	á	félagsfærni	þeirra.	Slíkt	
mat	getur	reynst	mjög	flókið	í	framkvæmd.	Þetta	er	til	vitnis	um	mismunandi	áherslur	
stofnananna	þar	sem	skólinn	er	hefðbundnari	og	byggir	á	fastmótaðra	námsmati	á	meðan	
frístundastarf	er	enn	í	mótun	(Anderson,	B.	2010).	

3 Aðferðafræði	

3.1 Rannsóknaraðferð	

Í	þessari	rannsókn	var	ákveðið	að	notast	við	eigindlegar	rannsóknaraðferðir	til	að	kanna	
skoðanir	og	skilning	á	faglegu	hlutverki	forstöðumanna	á	frístundaheimilum	meðal	þeirra	
sem	starfa	á	vettvangi.	Ekki	er	mikið	tilækt	af	opinberum	gögnum	um	hlutverk	
forstöðumanna	í	frístundaheimilum	og	mismunandi	kröfur	eru	gerðar	til	þeirra	eftir	
sveitarfélögum,	og	var	því	ákveðið	að	taka	viðtöl	við	einstaklinga	sem	starfa	á	vettvangi.	
Þannig	mætti	með	góðu	móti	komast		nærri	upplifun	og	skilningi	þessara	forstöðumanna	
á	hlutverki	sínu	á	vinnustaðnum,	og	heyra	hvaða	hugmyndir	þeir	hefðu	um	sitt	faglega	
hlutverk.	Ákveðið	var	að	taka	viðtöl	við	fjóra	forstöðumenn	í	fjórum	mismunandi	
sveitarfélögum.	Það	vildi	svo	til	að	allir	forstöðumennirnir	voru	kvenkyns	en	þar	sem	
konur	eru	í	meirihluta	á	þessum	starfsvettvangi	er	það	ekki	talið	hafa	áhrif	á	
niðurstöðurnar.	Til	þess	að	tryggja	nafnleynd	hefur	þeim	verið	gefin	dulnefni	og	eru	í	
þessari	ritgerð	nefndar	Bryndís,	Gyða,	Rósa	og	Svava.		

Í	eigindlegum	rannsóknum	eru	rannsakendur	að	velta	því	fyrir	sér	hvaða	orð	
viðmælendur	tengja	við	viðfangsefnið	og	hvaða	skilning	þeir	hafa	á	því.	Ekki	er	leitast	eftir	
að	komast	að	einum	heilögum	sannleik	heldur	reynt	að	rýna	í	og	lesa	úr	orðum	
viðmælenda,	og	gefa	á	þann	hátt	rannsakanda	og	lesendum	tækifæri	til	þess	að	túlka	þau	
og	komast	nær	upplifun	viðmælenda	rannsóknarinnar	á	því	sem	um	er	spurt.	Þar	sem	
rannsakandinn	er	í	raun	eina	rannsóknartækið	í	þessari	rannsóknaraðferð	er	hann	það	
mikilvægasta	í	rannsókninni	en	jafnframt	það	umdeildasta.	Það	er	vegna	þess	að	allar	
upplýsingar	sem	aflað	er	fyrir	rannsóknina	eru	túlkaðar	af	rannsakanda	og	er	því	erfitt	að	
vera	fullviss	um	að	persónulegir	eiginleikar	eða	skoðanir	rannsakanda	hafi	ekki	áhrif	á	
útkomu	rannsóknarinnar	(Borman,	K.	M.,	LeCompte,	M.	D.,	&	Goetz,	J.	P.,1986).	

Ákveðið	var	að	hafa	samband	við	frístundaheimili	í	fyrirfram	ákveðnum	
sveitarfélögum.	Sveitarfélögin	voru	valin	með	það	í	huga	að	þau	væru	misstór,	allt	frá	
þeim	stærstu	niður	í	þau	minnstu,	án	þess	þó	að	stærð	frístundaheimilisins	væri	orðinn	
afgerandi	áhrifavaldur	á	starfsemina.	Tel	ég	að	það	hafi	gengið	nokkuð	vel	upp	þar	sem	
sveitarfélögin	eru	misstór	en	fjöldi	barna	á	frístundaheimilunum	ekki	svo	ólíkur.	Ég	hafði	
þá	samband	við	sex	forstöðumenn	og	fjórir	þeirra	voru	tilbúnir	að	taka	þátt	í	verkefninu.	
Tvö	viðtöl	fóru	fram	í	gegnum	fjarskiptabúnaðinn	Skype,	en	tvö	viðtöl	fóru	fram	á	
vettvangi.	Viðtölin	voru	hljóðrituð	og	byggðust	á	spurningalista	sem	unninn	var	í	samráði	
við	leiðbeinendur	mína.	Listinn	samanstóð	af	nítján	spurningum,	eins	og	sjá	má	í	viðauka	
1.	Einnig	voru	viðmælendur	beðnir	um	að	gefa	upp	menntun	sína	og	starfsaldur	áður	en	
viðtalið	hófst.	Þrír	viðmælendur	hafa	lokið	námi	í	uppeldis	og	menntunarfræði	og	sá	fjórði		
er	menntaður	leikskólakennari.	Viðtölin	fóru	fram	á	tímabilinu	10.	mars	til	23.	apríl	árið	

2016	og	tóku	þau	að	meðaltali	um	40	mínútur.	Eftir	viðtölin	tók	ég	niður	nokkra	punkta	
um	hvernig	viðtalið	gekk	og	hvað	vakti	sérstaka	athygli	mína.	Eftir	að	hafa	tekið	tvö	fyrri	
viðtölin,	skrifaði	ég	þau	niður	og	seinni	tvö	þegar	ég	hafði	lokið	þeim.	Þegar	þau	voru	öll	
komin	á	blað	hófst	ég	handa	við	að	finna	þemu	og	skipta	þeim	niður	í	aðalatriði.	Ég	fann	
þannig	fjögur	atriði	sem	ég	taldi	vera	sameiginlegar	áherslur	allra	fjögurra	viðmælendanna	
og	litaskipti	viðtölunum	þá	eftir	þeim	þemum.	Þetta	auðveldaði	mér	að	finna	
sameiginlega	fleti	hjá	öllum	viðmælendunum	og	lesa	í	hvað	gæti	talist	vera	lykilatriði	í	
viðtölunum.		

Undirritaður	hefur	starfað	í	frístundaheimili	í	sjö	ár,	bæði	sem	almennur	
starfsmaður	og	sem	forstöðumaður.	Mögulega	hefur	fyrri	reynsla	rannsakanda	af	því	
starfi	haft	áhrif	á	framvindu	rannsóknarinnar	og	þá	sérstaklega	á	þær	spurningar	sem	
lagðar	voru	fyrir	viðmælendur.	Erfitt	getur	reynst	að	spyrja	opinna	spurninga	án	fordóma	
þegar	fyrri	þekking,	reynsla	og	jafnvel	full	mótaðar	skoðanir	flækjast	fyrir.	Þegar	beita	skal	
eigindlegum	rannsóknaraðferðum	er	það	grundvallaratriði	að	rannsakandi	setji	til	hliðar	
allar	fyrirfram	gefnar	hugmyndir	og	þekkingu	til	þess	að	opna	á	allar	skoðanir	sem	gætu	
komið	fram	í	viðtölunum.	Reynsla	mín	af	starfinu	gæti	einnig	hafa	verið	góð	fyrir	
rannsóknina	að	því	leyti	að	þekking	mín	á	starfinu	auðveldaði	mér	að	fá	innsýn	í	starfið	og	
átta	mig	á	hvaða	upplýsingar	ég	þyrfti	að	fá	hjá	forstöðumönnunum	

4 Rannsóknin	

4.1 Menntun,	reynsla	og	þekking	

Engin	opinber	gögn	eru	til	um	hvaða	menntunarkröfur	hafa	verið	gerðar	til	
forstöðumanna	á	frístundaheimilum	á	landsvísu.	Mismunandi	er	milli	sveitarfélaga	
hvernig	slíkar	kröfur	hafa	verið	mótaðar,	en	eftir	því	sem	næst	verður	komist	eru	
ströngustu	kröfurnar	þær	að	viðkomandi	hafi	lokið	háskólagráðu	í	uppeldismenntun	af	
einhverju	tagi.	Það	gæti	verið	leik-	eða	grunnskólakennari,	uppeldis-	og	menntunarfræði	
eða	tómstundafræði	svo	dæmi	séu	tekin.	Hjá	öðrum	sveitarfélögum	er	gerð	krafa	um	
reynslu	af	starfi	með	börnum	og	háskólagráðu	sem	nýtist	í	starfi,	þar	sem	vinnuveitandi	
getur	metið	hverju	sinni,	hvort	tiltekin	menntun	henti	þeim	vinnustað.	Þessar	kröfur	eru	
nokkuð	nýlegar	í	annars	ungri	starfsgrein	og	gætu	hafa	komið	í	kjölfar	námsframboðs	í	
tómstundafræðum	við	Háskóla	Íslands.	Viðmælendur	rannsóknarinnar	höfðu	allir	lokið	
háskólanámi	og	sögðu	það	hafa	verið	ráðningarkröfu.	Rósa	nefndi	meðal	annars	að	það	
hefði	verið	í	fyrsta	sinn	sem	sú	krafa	var	gerð	í	því	sveitarfélagi	sem	hún	starfar	í.	„Þegar	
verið	var	að	auglýsa	þetta	starf,	deildarstjórastöðuna	í	skóladagvist,	þá	var	beðið	um	BA	
próf	og	var	fyrir	5	árum.	Það	var	í	fyrsta	skiptið	sem	það	var	verið	að	biðja	um	það	hérna	í	
sveitarfélaginu”.	Að	sögn	Rósu	kom	þessi	regla	til	af	góðri	reynslu	af	starfsmanni	sem	
hafði	menntað	sig	í	uppeldisfræðum	erlendis	og	var	þá	ákveðið	að	setja	slíkar	kröfur	á	
næstu	starfsmenn.		

Þegar	viðmælendur	voru	spurðir	út	í	menntun	þeirra	kom	mjög	skýrt	fram	að	þeir	
telja	nám	sitt	hafa	nýst	þeim	mjög	vel	í	starfi.	Nefndu	allir	að	sá	þáttur	námsins	sem	
fjallaði	um	þroskaferli	barna	hefði	nýst	þeim	einna	best	í	starfi.	Í	því	samhengi	talaði	Gyða	
meðal	annars	um	„…fræðslan	um	þroska	barna,	sem	sagt,	allt	þetta	með	fínhreyfingar	og	
hvernig	þau	setja	sig	í	spor	annara”.	Rósa	sagði	menntun	sína	vera	góða	blöndu	af	
tveimur	greinum	sem	hafi	komið	sér	sérstaklega	vel	fyrir	þetta	starf.		

Ég	er	með	uppeldis-	og	menntunarfræði	og	tók	tómstundafræði	sem	
aukagrein.	Sem	er	rosalega	flott	blanda.	Sem	þýðir	að	það	var	náttúrulega	
farið	alveg	yfir	þroska	barna	og	hegðunarraskanir.	Þannig	að	ég	myndi	segja	að	
þetta	væri	mjög	gott	nám	fyrir	þetta	starf.	Fyrir	utan	það	að	fara	í	
tómstundarfræði,	sem	er	bara	plús,	að	þar	inni	kemur	líka	bæði	leikurinn	og	
líka	farið	yfir	leiðtogann.	Líka	farið	yfir	hvernig	góður	leiðtogi	á	að	vera.	Svona	
liðsheild.	

Einnig	var	tómstundafræðin	nefnd	til	sögunnar,	í	sambandi	við	mikilvægi	leiksins	og	að	
þekking	á	því	sviði	gæti	auðveldað	starfsmönnum	að	bjóða	upp	á	fleiri	verkefni	og	
fjölbreyttari	dagskrá	fyrir	börnin.	Forstöðumennirnir	nýta	sér	greinilega	einnig	þekkingu	

og	reynslu	úr	sínu	daglega	lífi.	Í	því	samhengi	nefndi	Svava	reynslu	sína	af	
fjölskyldumeðlim	sem	hefur	haft	áhrif	á	hennar	sýn	á	stöðu	barna	með	fötlun.		

Ég	byrjaði	náttúrlega	mjög	ung	að	kynna	mér	[Þroskaraskanir],	bæði	ólst	ég	
upp,	ég	á	frænku	sem	er	fötluð,	svo	náttúrlega	byrjaði	ég	fyrir	12	árum	í	
félagsmiðstöðinni	og	þá	náttúrlega	byrjaði	maður	að	sjá	þetta	betur.	Þegar	
maður	var	svona	mikið	með	unglingunum.	Svo	náttúrlega	tók	ég	áfanga	í	
háskólanum	um	hegðunarraskanir	og	fötluð	börn	og	annað.	Svo	er	það	bara	í	
vinnunni,	eins	og	ég	segi,	frá	því	að	ég	tók	við	frístundaheimilinu	þá	hef	ég	
alltaf	bara	verið	með	einhverfu	eða	þroskahömlun.	Það	er	náttúrlega	ekkert	
barn	eins	þannig	að	maður	lærir	alltaf	eitthvað	nýtt.		

Þegar	viðmælendurnir	voru	spurðir	út	í	hvaðan	þeir	hefðu	þekkingu	sína	á	hegðunar-	eða	
þroskaröskunum	barna	höfðu	flestir	bæði	þekkingu	úr	námi	sínu	og	af	reynslu	úr	starfi	
eða	frá	fjölskyldumeðlimum.	Rósa	taldi	sig	hafði	góða	þekkingu	á	hegðunarvandamálum	
og	sagðist	hafa	öðlast	hana	í	námi	sínu:	

Út	frá	menntun,	alveg	klárlega,	þar	var	náttúrlega	farið	alveg	mjög	vel	í	það.	Í	
hegðunarraskanir	barna,	í	uppeldis	og	menntunarfræðinni.	Einnig	hef	ég	unnið	
á	Lækjarási,	sem	er	dagþjónusta,	og	ég	vann	líka	í	skamtímavistuninni	
Hólabergi,	sem	er	fyrir	einhverf	börn.	Og	svo	á	ég	börn	með	ADHD	og	
þráhyggju	og	svona,	og	líka	bara	reynslan.	Ég	hef	alltaf	haft	mjög	auðvelt	að	
vinna	með	börnum	sem	eiga	erfitt,	þannig	að	það	er	líka	bara	svolítið	á	
áhugasviðinu.		

Það	má	því	segja	að	forstöðumenn	séu	bæði	að	nýta	menntun	sína,	og	reynslu	af	starfi	
með	börnum	eða	af	annars	konar	umönnunarstörfum,	í	starfi	sínu.		

4.2 Forstöðumaður	og	stjórnandi	

Forstöðumenn	á	frístundaheimilum	eru	í	flestum	tilvikum	yfirmaður	á	sínum	vinnustað	þó	
það	sé	ekki	algilt	því	sumstaðar	heyra	frístundaheimilin	undir	skólastjóra.	Þar	sem	hann	er	
yfirmaður	á	vinnustaðnum	þarf	hann	að	geta	bæði	leiðbeint	starfsfólki,	tekið	ákvarðanir	
og	tekið	á	málum	starfsmanna	ef	einhver	koma	upp.	Veigamikill	þáttur	í	starfi	
forstöðumanna	á	frístundheimili	snýr	að	samskiptum	þeirra	við	starfsmenn.	Viðmælendur	
mínir	hafa	frá	fjórum	og	upp	í	rúmlega	20	starfsmenná	sínum	snærum.	Í	viðtölunum	kom	
fram	að	ráðning	starfsfólks	er	ekki	alltaf	í	höndum	forstöðumannanna	og	fer	það	eftir	
áherslum	sveitarfélaganna.	Í	raun	var	þetta	mismunandi	á	milli	allra	sveitarfélaganna	
fjögurra	þar	sem	forstöðumennirnir	starfa.	Á	einum	stað	sá	forstöðumaðurinn	um	
ráðningar	frá	a	til	ö	en	öðrum	hafði	hann	ekkert	um	ráðningar	að	segja,	heldur	voru	þær	
alfarið	í	höndum	skólastjóra.	Á	þriðja	frístundaheimilinu	var	samráð	á	milli	forstöðumanns	
og	skólastjóra,	og	á	því	fjórða	fékk	forstöðumaðurinn	að	velja	starfsmenn	en	gat	ekki	

skrifað	undir	starfssamning	við	starfsfólk	heldur	var	það	í	höndum	skólastjóra.	Rósa	sagði	
þennan	hluta	starfsins	ekki	vera	í	sínum	verkahring.		

Ég	fæ	ekki	að	ráða	fólk…	Skólastjórinn	ræður	fólk,	ég	fæ	stundum	að	vera	með	
í	ráðum	en	það	er	bara	af	því	að	hann	er	að	ráða	fólk,	yfirleitt	inn	í	skólann,	og	
svo	koma	þau	inn	í	frístundaheimilið	eftir.		

Ekki	verður	séð	að	þessi	ólíku	vinnubrögð	eigi	sér	aðra	skýringu	en	í	ólíkum	áherslum	
sveitarfélaganna	hverju	sinni.	Þetta	hefur	þó	ekki	áhrif	á	það	að	allir	forstöðumennirnir	
höfðu	skoðun	á	því	hvernig	starfsfólk	þeir	myndu	helst	vilja	ráða	inn	og	eftir	hverju	þau	
myndu	sækjast	í	fari	starfsmanns	ef	þau	hefðu	valdið	til	að	velja.	Svava	lagði	mikla	áherslu	
á	fjölbreytileikann.		

Ég	reyni	að	hafa	það	sem	fjölbreytast,	einhvern	sem	hefur	áhuga	á	að	teikna	
og	lita,	og	svo	verð	ég	að	hafa	einhvern	sem	er	vel	virkur	og	er	með	áhuga	á	
því	að	vera	úti	í	fótbolta…	ég	vil	hafa	bæði	kynin.	Þannig	að	ég	reyni	að	hafa	
íþróttakrakka,	ég	reyni	að	hafa	lista(krakka),	reyna	að	finna	þar	sem	ég	get	
fundið	styrkleika,þannig	að	ég	hafi	sem	fjölbreytast.	Það	eru	náttúrlega	öll	
börn	ólík,	þarf	að	ná	til	þeirra	allra.	

Það	kom	mjög	skýrt	fram	á	viðtölunum	að	fjölbreytileikinn	var	þeim	mikilvægur,	að	geta	
náð	til	allra	barna	með	því	að	finna	starfsfólk	sem	hafði	mismunandi	áhugasvið	og	
styrkleika.	Svava	sagði	það	mikilvægasta	vera	skapgerðareinkenni	eins	og	brosmildi	og	
jákvæðni.		

Ég	er	ekki	að	fara	að	dæma	neinn	út	af	því	að	ég	þarf	á	þeim	öllum	að	halda,	
rólegu	týpunni	og	fjörugu	týpunni,	þannig	að	ég	er	ekkert	sérstaklega	að	leita	
að	því.	Það	er	meira	bara,	er	þetta	brosmild	manneskja,	er	hún	jákvæð,	er	hún	
hreinskilin,	það	er	þetta	sem	mér	finnst	vera	kannski	svona	sterkast.	

Þrír	viðmælendur	nefndu	sérstaklega	að	þeir	myndu	vilja	hafa	starfsfólk	sem	hefur	gengið	
í	gegnum	uppeldistengda	menntun	og	þá	voru	tómstundafræði	og	þroskaþjálfafræði	
nefnd	sérstaklega.	Svava	sagði	þar	sérstaklega	vanta	fólk	sem	væri	menntað	í	
þroskaþjálfun.		

Eins	og	ég	nefndi	áðan	þá	finnst	mér	vanta	þroskaþjálfa,	því	að	starfsfólkið	
mitt	er	margt	bara	um	tvítugt	og	það	er	kannski	ekkert	með	reynslu	í	að	vera	
með	einhverfu	barni.	Ég	er	kannski	búin	að	fá	þjálfun	og	annað	í	því	þannig	að	
ég	kann	að	höndla	það	en	margir	kunna	ekkert	að	taka	á	því	þegar	það	fær	
kast	eða	verður	brjálað…hvernig	einhverft	barn	sér	heiminn	allt	öðruvísi	en	við	
sjáum.		

En	viðhorf	og	reynsla	af	vinnu	með	börnum	er	líklega	það	atriði	sem	fær	mest	vægi	hjá	
öllum	viðmælendunum.	Þeir	nefndu	þar	til	sögunnar	persónulega	eiginleika	eins	og	
þolinmæði	og	yfirvegun.	Einn	viðmælandi	nefnir	mikilvægi	þess	að	geta	unnið	undir	álagi	
þar	sem	starfinu	fylgir	mikið	áreiti	og	hlaup	sem	fólk	þarf	að	geta	sinnt	með	yfirvegun.	
Mikilvægast	af	öllu	sagði	Svava	vera	mannleg	samskipti.	„En	náttúrlega	mannleg	hæfni,	
mannleg	samskipti,	það	er	sú	hæfni	sem	er	númer	eitt,	tvö	og	þrjú”.	Starfsmannahald	
hefur	mismikil	áhrif	á	starfið	af	því	að	fjöldi	stafsmanna	á	frístundaheimilum	er	svo	
mismunandi.	Þar	sem	starfsmannafjöldinn	var	mestur	var	viðhorf	forstöðumanna	
augljóslega	litað	af	því	sem	starfsmannahaldi	fylgir.	Þær	höfðu	fastmótaðri	hugmyndir	um	
hvaða	kostir	góðir	starfsmenn	bera	með	sér	og	vissu	hverju	þau	voru	að	leita	að.	

Það	var	þeim	ofarlega	í	huga	að	fá	til	sín	einhverja	fagmenntaða	starfsmenn	þar	sem	
krefjandi	væri	að	leiðbeina	ófaglærðu	starfsfólki	með	sérhæfð	verkefni	eins	og	að	sinna	
börnum	með	sértækan	stuðning	eða	annarskonar	þarfir.	Svava	nefndi	sérstaklega	hversu	
krefjandi	það	er	að	vera	með	ófaglært	starfsfólk	í	vinnu	sem	hún	þarf	að	leiðbeina	vegna	
fjölda	barna	með	einhverfu	á	sínu	frístundaheimili.		

eins	og	ég	sagði	áðan	þá	finnst	mér	vanta	þroskaþjálfa,	því	að	starfsfólkið	mitt	
er	margt	bara	um	tvítugt	og	það	er	kannski	ekkert	með	reynslu	í	því	að	vera	
með	einhverfu	barni	[...]	Og	kannski	með	sex	einhverf	börn	og	maður	getur	
kannski	ekki,	þó	mér	finnist	ég	hafa,	þó	ég	viti	ýmislegt,	en	ég	er	ekki	beint	
með	þekkinguna	eða	þjálfunina	í	að	þjálfa	þessa	sex	einstaklinga	um	allt	um	
einhverfu	eða	þroskahömlun	eða	hvað	það	er	sem	ég	fæ.	En	það	hefur	gengið	
mjög	vel,	þannig	séð,	því	það	er	náttúrlega	einhverfudeild	hérna	í	skólanum	
þannig	að	við	getum	teygt	okkur	aðeins	til	þeirra	sem	eru	að	stjórna	henni.	En	
eins	og	ég	segi,	stuðningurinn	er	bara	tvítugir	krakkar,	þau	eru	mjög	dugleg	
mörg	hver,	en	það	vantar	þetta	að	vinna	meira	með	krökkunum.	Ég	veit	ekki	
hvernig	ég	á	að	orða	þetta,	eða	skilurðu,	að	vinna	meira	með	þeirra	styrkleika	
betur,	þannig,	eitthvað	sem	þú	lærir.		

Forstöðumenn	eru	ýmist	að	leiðbeina	starfsfólki	sínu	í	að	sinna	börnunum	rétt	eða	
leiðbeina	þeim	í	almennu	vinnusiðferði	þar	sem	starfsmenn	eru	misvel	undirbúnir	fyrir	
starf	með	börnum.	Gyða	nefndi	það	sérstaklega	að	einn	af	erfiðustu	þáttum	starfsins	geti	
verið	að	taka	á	erfiðum	starfsmannamálum.	„Erfið	starfsmannamál	geta	líka	verið	
rosalega	krefjandi,	ef	maður	er	að	vinna	með	starfsmann	sem	er	ekki	að	sinna	sínum	
skyldum	eða	vinnur	bara	starfið	sitt	illa,	það	getur	verið	rosalega	erfitt	að	tækla	það”.		

Þegar	þær	voru	spurðar	út	í	hvað	þær	myndu	vilja	mennta	sig	frekar	í	nefndi	Gyða	
meðal	annars	að	hún	myndi	vilja	mennta	sig	í	stjórnun	og	þeim	hluta	starfsins	sem	snýr	að	
samskiptum	við	starfsmenn	frístundaheimilisins.		

Því	þetta	er	náttúrlega	ekki	bara	starf	með	börnum	þegar	maður	er	
forstöðumaður,	maður	er	líka	að	stýra	fullt	af	starfsfólki.	Ég	er	með	20	
starfsmenn	og	ég	hefði	viljað	meiri	stjórnun,	svona	meira	stjórnunarnám.	Og	
er	að	vinna	í	því.		

Forstöðumennirnir	nefndu	einnig	að	margskonar	fræðsla	stæðu	starfsmönnunum	til	
boða.	Voru	þá	nefndar	til	sögunnar	svokölluð	nýliðafræðsla	og	skyndihjálparnámskeið.	
Það	er	því	eitt	af	hlutverkum	forstöðumannsins	að	vera	með	fræðslu	fyrir	nýtt	starfsfólk	
um	mikilvægustu	atriðin	í	starfinu	og	hvernig	þau	eigi	að	bera	sig	að	eins	og	Svava	nefnir:	

Þau	þurfa	alltaf	að	fara	á	skyndihjálparnámskeið,	það	er	skylda.	Svo	er	alltaf	
nýliðafræðsla	sem	ég	og	ein	önnur	erum	með	alltaf	á	haustin,	og	líka	oft	í	
janúar	líka,	því	þá	eru	oft	nýir	að	koma	inn.	Svo	reynum	við	líka	bara	að	finna	
ýmislegt.	Við	höfum	stundum	haft	svona	bara	til	að	kenna	þeim	leiki,	spil	og	
annað,	það	þarf	líka	að	kenna	starfsfólkinu	þetta.		

Jafningjafræðsla	virðist	vera	góð	leið	til	að	gefa	starfsfólki	frístundaheimilanna	bæði	
tækifæri	til	að	kenna	það	sem	það	kann	og	læra	um	nýjar	hugmyndir	sem	aðrir	eru	að	
vinna	með.	Gyða	nefndi	þá	aðferð	sérstaklega	og	taldi	fræðslu	fyrir	starfsfólk	vera	að	
aukast.		

Það	er	tvisvar	á	ári	starfsdagur	á	frístundaheimilunum	og	þá	er	lokað.	Og	þá	
fáum	við	fræðslu	[...]	og	já,	það	er	bara	mismunandi,	stundum	er	verið	að	
kynna	smiðjur,	bara	teknar	fullt	af	hugmyndum	frá	öllum	og	allir	prófa	
smiðjurnar,	til	að	finna	hvað	þarf,	hversu	stóran	hóp	er	hægt	að	hafa	og	svona.	
Og	svo	er	fræðsla	fyrir	stuðningsstarfsmenn	,	hvernig	er	hægt	að	vinna	með	
með	börnin,	þessi	myndræna	framsetning.	Svona	skref	fyrir	skref	hvernig	
hægt	er	að	vinna	með	það	og	bregðast	við	í	ákveðnum	aðstæðum	og	svoleiðis.	
Það	er	reynt	að	hafa	reglulega	fræðslu	og	mér	finnst	það	vera	að	aukast	núna.		

Gyða	talaði	einnig	um	nýliðafræðsluna	sem	aðrir	forstöðumenn	höfðu	nefnt.		

Og	svo	er	reyndar	grunnfræðsla	alltaf	fyrir	alla	starfsmenn	í	byrjun	annar,	eða	
byrjun	hausts,	það	er	alltaf	á	haustönn,	og	þá	er	farið	yfir	svona	grunnatriði	
sem	þau	þurfa	að	kunna	í	starfinu	og	vita	og	þekkja	og	geta.	Og	svo	er	svona	
nýliðafræðsla	þar	sem	er	meira	farið	út	í	launadæmið	og	bara	skyldur	þess,	
skyldur	sem	maður	hefur	sem	starfsmaður,	mæta	á	réttum	tíma	og	tilkynna	
veikindi	og	svona.		

Gyða	var	sú	eina	sem	nefndi	starfsmannafundi	sem	góða	leið	til	þess	að	bjóða	upp	á	
fræðslu	fyrir	starfsfólkið	og	kemur	einnig	inn	á	samræðurnar,	sem	má	líklega	setja	í	sama	
flokk	og	jafningjafræðslan	sem	nefnd	hafði	verið.		

Starfsmannafundirnir	nýtast	okkur	rosalega	vel,	inn	á	þá	getum	við	fengið	
fræðslu.	Það	er	líka	rosalega	gott	að	tala	saman	og	þá	fáum	við	hugmyndir,	
nýtum,	ræðum	um	hvernig	við	ætlum	að	tækla	og	hvernig	er	með	börnin,	sem	
sagt	samræma	okkur.	Það	gefur	okkur	rosalega	mikið,	ég	tala	nú	ekki	um	með	
svona	risa	stóran	hóp	þar	sem	allir	hafa	einhverja	þekkingu.		

Flestir	viðmælendurnir	voru	sammála	um	að	hlutverk	forstöðumannsins	sem	stjórnanda	á	
vinnustaðnum	væri	eitt	af	því	sem	krefðist	mestrar	þekkingar	og	Gyða	sagði	stjórnun	
starfsfólks	vera	það	hlutverk	forstöðumannsins	sem	krefðist	hvað	mestrar	fagþekkingar	
„Klárlega	stjórnun,	stjórnun	á	starfsfólki”.	Bryndís	tók	í	sama	streng	og	Gyða	og	lagði	
áherslu	á	að	stjórnun	á	starfsfólki	krefðist	mikillar	fagþekkingar.	„	Við	þurfum	að	vera	
stjórnendur	með	starfsfólk,	já,	einhverskonar	stjórnun	finnst	mér	mikilvægt	að	hafa”.	Eins	
og	sjá	má	á	svörum	forstöðumannana	er	rauði	þráðurinn	í	svörum	þeirra,	hversu	stór	hluti	
af	þeirra	starfi	er	stjórnunarstarf	og	að	vera	yfirmaður	á	vinnustað.	Það	er	hlutverk	sem	
aðeins	einn	af	forstöðumönnunum	nefndi	sérstaklega	í	svörum	sínum	varðandi	nám	og	
því	má	draga	þá	ályktun	að	fyrir	þennan	hluta	starfsins	eru	viðmælendurnir	líklega	síst	
undirbúnir	faglega	og	þar	af	leiðandi	óöruggastir	með.	

4.3 Umönnun	og	agi	

Á	frístundaheimilum	sem	eru	með	allt	frá	30	börnum	og	uppí	150	geta	börnin	verið	
ótrúlega	ólík	með	mismunandi	þarfir	og	skoðanir.	Eitt	af	stóru	verkefnum	
forstöðumannana	er	því	að	finna	leið	til	þess	að	koma	til	móts	við	þarfir	allra	þessara	ólíku	
einstaklinga.	Mörg	frístundaheimili	eru	með	hóp	af	börnum	með	sérþarfir	vegna	fötlunar	
eða	hegðunarvandamála	sem	þarf	að	huga	sérstaklega	að.	Hins	vegar	eru	það	ekki	bara	
þarfir	þessa	einstaklinga	sem	þarf	að	koma	til	móts	við	heldur	þarf	að	taka	tillit	til	þarfa	
allra	annarra	barna	líka.	Um	þetta	voru	forstöðumennirnir	allir	sammála	að	væri	mjög	
flókið	úrlausnar	og	ekki	voru	allir	sannfærðir	um	að	það	væri	að	takast	fullkomlega	hjá	
þeim.		

Þótt	greining	á	erfiðleikum	barna	sé	þýðingarmikill	þáttur	í	starfi	forstöðumanna	þá	
voru	viðmælendur	ekki	sammála	um	mikilvægi	greiningarinnar.	Gyða	sagðist	ekki	lengur	
horfa	svo	mikið	á	greiningar	heldur	væru	börnin	jafn	ólík	og	þau	eru	mörg	og	því	þurfi	þau	
öll	mismunandi	umönnun.		

Ég	horfi	reyndar	ekkert	rosalega	mikið	á	greiningar	lengur.	Þú	veist,	ég	hélt	að	
þær	yrðu	svolítið	issue	fyrst,	þú	veist	maður	er	búinn	að	læra	um	ADHD,	
einhverfu,	í	náminu	og	svo	labbar	maður	inn	og	kynnist	þeim.	Núna	er	ég	hætt	
að	horfa	á	þetta	sem	greiningar..	þetta	eru	bara	ólík	börn.	Þó	þau	séu	einhverf	
þá	er	ekkert	af	þeim	eins,	ekkert	þeirra	þarf	eins	umönnun.	Ég	myndi	klárlega	
segja	það,	svo	er	ég	líka	búin	að	fá	rosalega	mikla	reynslu	í	vinnunni.	Þú	veist,	
það	er	boðið	upp	á	námskeið,	ég	sæki	námskeið	og	fundi,	ráðstefnur	um	þetta	
allt.	

Vegna	þess	að	þekking	og	reynsla	forstöðumanna	af	þessum	málum	er	mjög	mismunandi	
er	mikilvægt	að	þeim	standi	til	boða	að	leita	ráða	eða	hvers	kyns	aðstoðar	í	leit	sinni	að	
réttum	viðbrögðum	við	erfiðum	málum.	Mjög	mismunandi	er	hvernig	forstöðumenn	bera	
sig	að	í	þessari	leit	að	aðstoð	og	virtust	ekki	allir	viðmælendurnir	vera	vissir	hvernig	best	
væri	að	gera	það.	Sumir	höfðu	þó	að	eigin	sögn	mjög	gott	stuðningsnet	og	gátu	leitað	til	
sérfræðinga	á	ýmsum	sviðum.	Rósa	hafði	sem	dæmi	aðgang	að	mjög	góðu	stuðningsneti	í	
sínum	skóla.		

Ég	get	alltaf	leitað	til	sálfræðingsins	hérna	í	skólanum	og	sérkennara.	Ég	hef	
leitað	líka	til	sjúkraþjálfara	og	iðjuþjálfa,	og	starfs-	og	námsráðgjafa,	og	ég	fer	
líka	til	kennara	ef	af	því	er	að	skipta.	Ég	bara	fer	þangað	sem	ég	þarf	að	fara.	

Tveir	forstöðumannanna	töluðu	um	að	þeir	gætu	leitað	til	sveitarfélagsins	og	sérfræðinga	
á	vegum	þess	sem	veittu	ráðgjöf	eða	aðstoð	við	erfið	mál.	Svava	leitaði	til	skrifstofu	
sveitarfélagsins	og	skólans	eftir	aðstoð.		

Skrifstofa	æskulýðsmála,	við	getum	alltaf	leitað	til	hennar	þó	við	séum	ekki	
lengur	undir	sveitarfélaginu	þá	megum	við	leita	til	þeirra.	Svo	er	náttúrlega	í	
skólanum	sem	ég	gæti	leitað	til,	bæði	með	einhverfudeildina	og	þó	ég	hafi	
ekki	gert	það,	maður	er	ennþá	dálítið	fastur	að	leita	til	þeirra	sem	maður	hafði	
alltaf	leitað	til	sem	er	sem	sagt	skrifstofa	sveitarfélagsins.	En	það	er	símenntun	
og	annað,	það	er	allt,	sveitarfélagið	gefur	okkur	símenntun	og	reynir	að	finna	
fyrir	okkur	námskeið,	ennþá.	Já,	annars,	já	ég	gæti	alltaf	leitað	til	þeirra	sem	
eru	yfir	hérna	og	skrifstofu	sveitarfélagsins”.		

Gyða	sagðist	geta	leitað	til	annarra	starfsmanna	með	sérmenntun	á	vegum	
sveitarfélagsins	og	starfsmanna	á	sama	vinnustað.		

[...]varðandi	börnin	sem	eru	með	stuðning	hjá	okkur,	hvort	sem	það	er	
greining	eða	ekki,	þá	get	ég	alltaf	haft	samband	við	þroskaráðgjafa,	sem	starfa	
á	vegum	sveitarfélagsins	held	ég	bara	í	heildina.	Og	þær	eru	fúsar	að	koma,	ég	
hef	farið	til	þeirra	og	þær	geta	gefið	okkur	mikið.	Við	tölum	rosalega	mikið	
saman	innanhúss,	bara	allir	forstöðumenn	og	svo	er	náttúrlega,	eins	og	þessi	
starfsstaður	er	hérna,	sem	er	fyrir	fötluð	börn	og	ungmenni.	Og	sú	sem	er	yfir	
því	býr	yfir	rosalegri	þekkingu.	Þannig	að	það	er	rosalega	gott	að	ræða	og	
spegla	með	henni,	og	svo	er	náttúrlega	yfirmaður	minn,	sem	var	kennari	í	
mörg	ár	og	gefur	mjög	góða	punkta.	Eins	og	ég	segi,	það	er	mikið	um	
fræðslufundi		

Það	er	þó	ekki	upplifun	allra	viðmælenda	að	um	næg	aðstoð	sé	í	boði	og	Bryndís	talaði	um	
að	það	væri	ekki	mikla	aðstoð	að	fá	í	hennar	nærumhverfi.		

Ég	get	leitað	til	iðjuþjálfa	sem	er	í	skólanum.	En	mér	hefur	ekki	fundist	það	
vera,	ég	hef	ekki	gert	mikið	af	því.	Mér	finnst	ekki	mikla	hjálp	að	fá.	Það	er	ekki	
mikið	að	leita,	maður	verður	einhvernveginn,	bara	þetta	er	frístund	og	þú	bara	
bjargar	þér	sjálfur.	Hinsvegar	veit	ég	að	ég	mætti	vera	duglegri	að	ræða	bara	
við	skólastjóran	um	að	það	vanti	kannski	fleira	fólk	til	þess	að	vera	með	
þessum	börnum.		

Margt	bendir	til	þess	að	starfið	krefjist	fjölbreyttrar	fagþekkingar	á	ýmsum	sviðum	til	þess	
að	geta	veitt	þeim	börnum	sem	til	þeirra	koma	alla	þá	þjónustu	sem	þau	þurfa.	Þrátt	fyrir	
að	geta	leitað	til	ýmisa	aðila	þurfa	forstöðumenn	að	búa	yfir	mikilli	þekkingu	á	hinum	
ýmsu	málum,	meðal	annars	hvað	varðar	hegðunarvandamál,	fötlun,	vettvang,	mikilvægi	
leiksins,	lýðræðið	og	svona	mætti	lengi	telja.	Þegar	viðmælendurnir	voru	spurðir	út	í	á	
hvaða	sviðum	væri	krafist	fagþekkingar	af	þeirra	hálfu	stóð	ekki	á	svörunum.	Svava	lagði	
mesta	áherslu	á	þekkingu	á	þroskaþjálfun	og	nefndi	sérstaklega	þörf	á	samstarfi	við	fleiri	
fagmenn	á	því	sviði.		

Ég	er	að	vinna	með	fötluðum,	ég	væri	til	í	að	hafa	þroskaþjálfa	hjá	mér	í	vinnu,	
bæði	til	að	leiðbeina	mér,	af	því	að	ég	er	náttúrlega	ekki	þroskaþjálfi	sjálf	og	
starfsfólkinu	mínu.	Ég	er	með	sex	einhverf	börn.	Það	þarf	alltaf	að	vera	finnst	
mér	einn	eða	tveir	með	fagþekkingu	til	að	vinna	í	bara	samskiptum	og	annað.		

Þeir	voru	hins	vegar	allir	sammála	um	mikilvægi	umönnunarhlutverksins	eins	og	Gyða	
sagði:		

Fagþekking	líka	varðar	bara	svona	umönnun	á	börnunum.	Að	koma	
upplýsingum	til	foreldra,	það	skiptir	rosalega	miklu	máli	hvernig	það	er	gert,	
og	að	það	sé	gert.	Það	er	ekki	gefins.	Og	svo	líka	þetta	með	þroska	barnanna.	
Barnið	er	ekki	fært	um	að	setja	sig	í	spor	annara,	það	þýðir	ekkert	að	segja,	
láttu	barnð	segja	fyrirgefðu.	Þú	veist,	það	virkar	ekki.	Þetta	er	meira	að	læra	
að	skilja	af	hverju	það	má	ekki.		

Bryndís	talaði	um	mikilvægi	þess	að	hafa	þekkingu	á	þeim	tækjum	og	tólum	sem	
uppalandi	notar	til	þess	að	halda	aga	og	taka	á	agavandamálum	hjá	börnum.		

Og	mér	finnst	það	mjög	mikilvægt	með	agann,	að	vera	búin	að	fara	í	gegnum	
einhver	góð	námskeið	í	því.	Og	eitthvað	í	sambandi	við	listgreinar	líka,	
listgreinar,	íþrótta,	kannski	frábært	ef	maður	hefði	eitthvað	í	því,	en	maður	
lærir	svolítið	af	því	í	leikskólakennaranáminu.	

Rósa	tók	sem	dæmi	hlutverk	stjórnanda	við	mat	á	velferð	og	hegðun	barnanna	eða	ef	
eitthvað	kemur	uppá	hjá	börnunum.	Þar	væri	mikilvægt	að	vera	meðvituð	um	hvernig	
best	er	að	bregðast	við	hverju	barni	fyrir	sig	og	þörfum	þeirra.		

[...]	að	fara	yfir	það	með	starfsmönnum,	hvað	þau	þurfa	fylgjast	með	
krökkunum,	með	hegðun,	að	segja	þeim	svolítið	til.	Ég	hef	tekið	það	alveg	
til	mín	að	fylgjast	með	krökkunum	og	reyna	að	sjá	hvað	þau	eru	að,	ef	að	
það	kemur	upp	eitthvað,	ef	það	er	einhver	með	vott	af	einhverfu,	þá	
þurfum	við	að	finna	út	úr	því,	hvernig	er	best	að	vinna	með	það	barn.	Og	
útskýra	fyrir	starfsfólkinu	hvernig	á	að	gera	þetta,	vinna	með	barninu	
þannig	að	því	líði	sem	best[...]	og	félagsfærni,	búa	til	félagsfærnisögur,	og	
sjónrænt	skipulag.	Og	ég	þarf	að	útskýra	fyrir	þeim	hvað	það	er	sem	að	
hentar	hverju	og	einu.	Og	láta	fylgjast	vel	með	hverju	og	einu,	passa	bara	
líka	að	börn	velji	sér	ekki	alltaf	að	vera	eitt.	Þau	þurfa	hjálp	í	félagslegum	
samskiptum.		

Bryndís	og	Gyða	nefna	báðar	hversu	mikilvægt	það	er	að	búa	yfir	þekkingu	á	mismunandi	
þörfum	barna	vegna	hegðunarvandamál	og	þroska	þeirra.	Bryndís	talaði	einnig	um	hversu	
mikið	það	hefði	hjálpað	henni	að	sækja	námskeið	um	einhverfu	og	að	hún	legði	áherslu	á	
að	mæta	þörfum	einstaklinganna	þar	sem	hún	gæti.		

Mér	finnst	það	ganga	ágætlega	með	þessa	krakka,	en	þau	þurfa	auðvita	miklu	
meira	utanumhald.	Og	það	hefur	nýst	mér	líka	að	fara	í	gegnum	svona	
einhverfunámskeið	og	þess	háttar	líka	og	maður	veit	að	maður	þarf	að	hafa	
mikið	myndrænt.	Ég	er	með	valkerfi,	se	er	allt	myndrænt	og	dagskipulagið	er	
myndrænt.	Þannig	að	ég	kem	svolítið	til	móts	við	þau	með	því.	Ég	náttúrlega	
þarf	að	setja	upp	daginn	fyrir	ákveðna	einstaklinga.	Bara	á	miða	fyrir	ákveðna,	
einstaklingslega.	Sem	hefur	gengið	ágætlega	líka.	Með	því	að	hafa	þetta	svona	
myndrænt,	það	hjálpar,	mikið,	gagnvart	þessum	einstaklingum.		

Bryndís	hélt	svo	áfram	og	talaði	um	hópinn	sem	ekki	þarf	sérstaka	athygli	sökum	
þroskaskerðingar	eða	annars	konar	greiningar.	Það	væri	fjölbreytileiki	einstaklingsins	og	
mismunandi	áhugasvið	sem	reyndust	oft	vera	áskorun	í	hennar	starfi.		

Það	eru	kannski	frekar	að	finna	eitthvað	að	gera	handa	ákveðnum	hópnum	sem	
virðist	ekki	finnast	neitt	skemmtilegt.	Það	eru	alveg	til	svoleiðis	krakkar,	sérstaklega	
finnst	mér	erfitt	með	stráka,	eldri	stráka,	það	eru	eiginlega	bara	íþróttirnar	og	tölvur	
sem	þeir	finna	sig	margir	í	finnst	mér.	En	með	þessa	krakka,	það	hefur	gengið	bara	
ágætlega.	Það	eru	þá	frekar	bara	ofvirku	börnin	og	náttúrlega	aginn.	Á	milli	
ákveðinna	einstaklinga,	maður	þarf	alveg	að	vera	bara	á	milli	og	reyna	að	láta	þá	
velja	suma	í	sitt	hvort	hornið.	En	það	hefur	gengið	ágætlega	hjá	mér,	en	ég	er	ekki	
með	einstaklinga	sem	eru	með	miklar	sérþarfir.	Þetta	eru	ekki	erfiðir	einstaklingar,	
einhverfir	einstaklingar,	en	auðvitað	fullt	af	mjög	erfiðum	ofvirkum	börnum.	Mjög	
erfiðum.		

Bryndís	nefndi	sérstaklega	hugmyndafræði	SMT	sem	væri	að	hennar	mati	mjög	góð	leið	til	
þess	að	takast	á	við	hegðunarvandamál	hjá	börnum.		

Í	fyrsta	lagi	þekki	ég	það	sjálf	því	eitt	barnið	mitt	er	með	ofvirkni,	þannig	að	
það	er	mikil	reynsla	þar.	Síðan	náttúrlega	fór	ég	í	grunnmenntun	í	SMT	
agastjórnun,	ég	sökkti	mér	ofan	í	og	lærði	mjög	mikið	og	vann	mjög	mikið	eftir	
því	í	leikskólanum[...]Það	tekur	á	svo	víða,	bæði	hópstjórnun	á	börnum	og	
starfsfólki,	kennsla	á	öllum	reglum	og	hvað	má	gera,	ekkert	endilega	hvað	á	
ekki	að	gera.	Það	hentar	svolítið	vel	börnum	sem	eiga	erfitt,	það	er	ekkert	
endalaust	verið	að	tala	um	„ekki,	ekki”.	En	svo	segi	ég	líka,	það	er	hægt	að	
vinna	SMT	rangt,	það	er	mikilvægt	að	gera	það	rétt.	Og	ég	sökkti	mér	vel	ofan	í	
það	og	það	hjálpaði	mér	mikið.	Síðan	náttúrlega	fer	ég	á	námskeið	í	jákvæðum	
aga	þegar	ég	byrja	í	þessum	skóla.		

Hugmyndafræði	SMT	byggir	á	að	nota	uppeldisaðferðir	til	þess	að	styrkja	jákvæða	hegðun	
hjá	börnum.	SMT	eða	PBS	(positive	behavior	support)	er	því	ætlað	að	verðlauna	börn	sem	
sýna	af	sér	hegðun	eða	kunnáttu	sem	hefur	jákvæð	áhrif	á	nám,	leik	eða	samskipt	
barnanna.	SMT	er	einnig	hugsað	til	þess	að	draga	úr	neikvæðri	hegðun	með	því	að	
aðstoða	börnin	og	kenna	þeim	að	ná	markmiðum	sínum	á	jákvæðari	máta	(Carr,	E.	G.,	
Dunlap,	G.,	og	félagar,	2002)	

4.4 Markmið	frístundastarfs	

Eins	og	fram	hefur	komið	eru	markmið	með	starfi	frístundaheimila	ekki	þau	sömu	í	öllum	
sveitarfélögum.	Þó	má	greina	nokkra	meginþræði	sem	sjást	í	áherslum	stóru	
sveitarfélaganna	eins	og	Reykjavíkur	og	Hafnarfjarðar.	Þessi	meginþráður	felst	í	þeim	
skilningi,	að	frístundaheimili	sé	staður	fyrir	börnin	til	að	koma	saman	og	njóta	þess	að	
leika	sér	í	frjálsum	leik	í	öruggu	umhverfi	með	leiðsögn	starfsmanna.	Þetta	fer	saman	við	
sjónarmið	forstöðumannana	sem	lögðu	mikla	áherslu	á	frjálsan	leik	og	fjölbreytileika	í	
starfi.	Allir	forstöðumennirnir	töluðu	um	að	það	væri	mikilvægt	að	leggja	áherslu	á	að	
börnin	hefðu	val	um	hvað	þau	væru	að	gera	á	frístundaheimilinu	og	að	skipulag	
starfsmanna	þyrfti	að	taka	mið	af	því.	Rósa	talaði	líka	sérstaklega	um	hlýju	og	virðingu	
fyrir	einstaklingnum:	

að	hver	einstaklingur	fái	að	njóta	sín	og	þroskast	í	umhverfi	sem	einkennist	af	
hlýju,	öryggi	og	virðingu.	Ég	held	að	þetta	sé	bara	að	þroska	félagsfærni	í	
samskiptum	og	virðingu	fyrir	sér	og	öðrum.	Við	höfum	líka	unnið	þetta	sem	
barnalýðræði	[...]	efla	sjálfstæði	barna.	Svo	að	þau	geti	líka	haft	áhrif	á	
umhverfi	sitt	og	aðstæður.	Það	er	náttúrlega	alltaf	bara	skapandi	leikur.		

Fleiri	nefndu	barnalýðræði	en	eins	og	komið	var	inná	fyrr	í	ritgerðinni	hefur	sú	
hugmyndafræði	rutt	sér	til	rúms	innan	frístundageirans	og	virðist	eiga	vel	við	í	starfi	

frístundaheimila.	Hugmyndafræðin	er	þó	opin	og	gengur	mislangt	eftir	aðstöðu	og	getu	
hvers	frístundaheimilis.	Innan	veggja	þessarar	hugmyndafræði,	reyna	forstöðumennirnir	
síðan	að	skapa	aðstæður,	þar	sem	allir	geta	fengið	að	njóta	sín.	Svava	nefndi	dæmi	um	
íþróttamánuð	í	frístundaheimilinu.		

[...]	að	tryggja	öllum	leik	í	öruggu	umhverfi	og	styrkja	félagslegu	hliðina	á	
börnunum	[...]	passa	okkur	núna	að	vera	ekki	einsleit,	við	erum	að	brjóta	upp	
starfið	og	gera	eitthvað	nýtt.	Eins	og	núna	í	apríl	tókum	við	til	og	höfðum	
svona	íþróttamánuð,	þannig	að	þrisvar	í	viku	erum	við	að	kynna	nýja	íþróttir	
fyrir	krökkunum.		

Þó	er	nokkuð	ljóst	að	flestir	virðast	vera	að	vinna	að	því	að	styrkja	félagshæfni	barna	í	
gegnum	leik	og	samræmist	það	því	útgefna	efni	frá	sveitarfélögum	landsins	sem	vísað	er	í	
hér	að	framan.	Um	þetta	sagði	Svava:	„Annars	er	markmiðið	eins	og	er	hjá	flest	öllum,	að	
styrkja	félagslegu	hliðina	og	að	kenna	þeim	að	leika	saman	og	allt	þetta”.		

Fá	frístundaheimili	hafa	tileinkað	sér	starfsaðferðir	í	anda	ákveðinna	
uppeldismarkmiða	eins	og	þekkist	víða	í	leikskólum	og	skólum	á	Íslandi.	Enginn	
viðmælenda	í	þessari	rannsókn	vildi	meina	að	frístundaheimilið	þeirra	starfaði	eftir	
tiltekinni	stefnu,	en	Gyða	nefndi	að	skólinn	starfaði	eftir	ákveðinni	stefnu	sem	
sveitarfélagið	hefði	lagt	til	að	frístundaheimilið	starfaði	eftir.		

Við	eigum	víst	að	vera	að	vinna	út	frá	Gardner,	sem	sagt	bara	öll	
frístundaheimilin	í	heild	hér	í	sveitarfélaginu	allavega.	Hef	ekkert	farið	neitt	
rosalega	djúpt	í	það,	í	mjög	grófu	yfirliti	þá	er	þetta	bara	að	bjóða	uppá	þessa	
fjölbreytni,	að	það	sé	eitthvað	fyrir	alla,	eins	og	ég	sagði,	fínhreyfingar,	
grófhreyfingar,	hreyfing,	að	það	sé	bara	þessi	fjölbreytni.	Þetta	er	svona	
stefnan	en	við	höfum	svo	sem	ekkert	farið	neitt	rosalega	djúpt	í	það.		

Rósa	nefndi	þá	stefnu	sem	skólinn	starfaði	eftir	og	sagði	þá	stefnu	smitast	að	einhverju	
leyti	yfir	í	starf	frístundaheimilisins.		

Nei,	við	höfum	ekki	verið	með	þannig.	Skólinn	er	með	stefnu	Díönu	Gossen,	
uppeldi	til	ábyrgðar.	Og	við	vinnum	svolítið	eftir	henni,	en	frístundaheimilið	
sem	slíkt,	hefur	ekki	verið	að	gera	neitt	sérstakt,	nema	bara	að	vinna	eftir	
markmiðunum.		

Miðað	við	þessi	svör	liggja	áherslur	forstöðumanna	frístundaheimilanna	ekki	í	því	að	vinna	
eftir	ákveðnum	uppeldis-	eða	menntastefnum.	Svör	þeirra	gefa	til	kynna	að	frelsi	
barnanna	til	að	velja,	og	þar	með	hugmyndafræði	barnalýðræðis,	sé	þeim	mikilvægara.	
Svava	talar	þá	sérstaklega	um	barnalýðræðið	og	nemendaráðsfundi.		

Við	erum	að	vinna	svolítið	með	barnalýðræði	og	barnasáttmálan	höfum	við	
verið	að	reyna.	En	það	má	bara	ekkert	klikka,	til	að	geta	unnið	með	þessa	
hluti.	[...]	barnalýðræði	er	að	þau	ráða	svolítið	sjálf	hvað	þau	eru	að	gera.	
Eitthvað	sem	ég	hef	ekki	náð	að	gera	bara	útaf,	þú	veist,	það	vantar	alltaf	
starfsfólk,	er	að	ná	að	halda	fundi	með	börnunum.	Að	þau	ráði	valtöflunni,	að	
þau	ráði	hvað	er	gert	þarna.	Svona	hálfgert	nemendaráð,	nýtt	nemendaráð	í	
hverri	viku.	

Tveir	forstöðumannanna	voru	á	því	að	opinber	stefna	væri	af	hinu	góða	fyrir	
frístundaheimilin	og	að	jákvætt	væri	að	kynna	hana	út	á	við,	þannig	að	öllum	væri	ljóst	
hverju	væri	verið	að	vinna	að	og	hvernig	það	væri	gert	eins	og	Rósa	talar	um.	„Það	eru	
náttúrlega	bara	kostir,	að	hafa	þetta	sýnilegt	og	vita	hver	staðan	er.	Þannig	að	ég	held	að	
það	sé	bara	mjög	gott	og	þetta	er	eitthvað	sem	þarf	bara	að	vinna	að”.	Svava	talaði	á	
sömu	nótum	og	Rósa	og	talaði	um	mikilvægi	þess	að	foreldrarnir	séu	meðvitaðir	um	
hvaða	vinna	er	unnin	á	frístundaheimilunum.	„Fyrir	foreldra	og	aðra,	svo	þau	viti	hvað	það	
er	sem	verið	er	að	stefna	að	eða	svo	þau	viti	hvað	það	er	sem	er	verið	að	vinna	með	eða	
vinna	eftir”.	

Tveir	forstöðumenn	virtust	ekki	hlynntir	stefnum	í	starfi	með	jafn	fjölmenna	og	ólíka	
hópa	og	frístundaheimilin	eru.	Bryndís	nefndi	þá	sérstaklega	að	á	frístundaheimilinu	eiga	
börnin	að	hafa	val.	Hún	vildi	ekki	tengja	lærdóm	barnanna	við	starfið	og	ekki	stjórna	of	
mikið	viðfangsefni	þeirra.		

Mér	finnst,	sama	hvaða	stefna	það	er,	mér	finnst	ekki	að	börnin	eigi	að	þurfa	
að	halda	áfram	með	einhverskonar	lærdóm	þarna	inni,	persónulega,	nei	mér	
finnst	það	ekki.	Bæði	hefur	reynslan	mín	sýnt	mér	það	að	ef	ég	ætla	að	fara	að	
stjórnast	í	því,	ef	það	á	að	vera	einhver	dagskrá	sem	þau	þurfa	að	fara	eftir,	
eitthvað	stýrt,	þau	eru	búin	að	fá	nóg	af	stýringunni	um	morgunin.	Það	má	
ekki	vera	það	stýrt	að	þau	eigi	bara	allt	í	einu	að	fara	að	setjast	niður	og	svo	
læra	eftir	allan	daginn,	en	ef	að	það	er	þeirra	val	þá	er	það	allt	í	lagi.		

Gyða	var	á	því	að	ólíkir	barnahópar	með	ólík	áhugasvið	þyrftu	á	ólíkum	viðfangsefnum	og	

áherslum	að	halda.	„[...]	annars	finnst	mér	bara	að	stefnan	að	fylgja	gildum	

vinnustaðarins(innskot	rannsakanda)	rosa	mikilvæg	[...]	barnahóparnir	eru	svo	ofboðslega	
ólíkir,	áhugasviðið	er	svo	breitt,	að	bara	taka	mið	af	því”.	Forstöðumennirnir	voru	einnig	
beðnir	um	að	leggja	mat	á	hvað	í	daglegu	starfi	frístundaheimilanna	flokkaðist	undir	
faglegt	starf.	Undir	það	gæti	fallið	dagskrá	sem	ákveðin	væri	með	það	í	fyrrirrúmi	að	
hjálpa	börnunum	að	öðlast	einhverja	þekkingu	og/eða	færni	eða	dagskrá	sem	væri	
ákveðin	á	forsendum	velferðar	barnanna.	Listgreinar	og	fjölbreytileikinn	voru	þá	ofarlega	í	
huga	Gyðu	sem	talaði	um	mikilvægi	þess	að	ná	til	allra	barnanna	á	þeirra	forsendum.		

Mér	finnst	það	vera	faglegt	starf	ef	við	bjóðum	uppá	starf	á	hverjum	einasta	
degi	þar	sem	við	náum	til	allra.	Þannig	að	það	sé	eitthvað	leiklistartengt,	
eitthvað	tónlistartengt,	einhver	fínhreyfing,	íþróttir,	að	það	sé	alltaf	fjölbreytt	í	
boði.	Að	passa	það	að	kynna	reglulega	eitthvað	fyrir	þeim	sem	þau	þekkja	
ekki.	Þannig	að	þau	læri	það	og	nýti	í	sínum	frítíma	þegar	þau	eru	hætt	hjá	
okkur,	mér	finnst	það	vera	faglegt	starf.		

Rósa	nefndi	tvo	punkta	sem	samrýmast	útgefnum	markmiðum	frístundaheimilanna	vel;	
það	er	að	auka	félagsfærni	barna	og	að	bjóða	uppá	virkt	lýðræði	í	frístundaheimilinu.	„Að	
auka	félagsfærnina,	vera	með	barnalýðræði,	þau	fá	að	velja	stundum	hvað	er	boðið	uppá	
hérna	í	frístundaheimilinu.	Við	setjumst	niður	og	þau	fá	að	koma	með	sínar	hugmyndir”.	
Mikilvægi	leiksins	kom	einnig	fram	en	Svava	nefndi	að	hlutverk	leiðbeinanda	í	leik	með	
börnum	væri	gífurlega	mikilvægt	fyrir	faglegt	starf	í	frístundaheimili,	aðspurð	hvað	hún	
myndi	flokka	undir	faglegt	starf	á	frístundaheimili:	

Það	er	náttúrlega	allt,	leikur	og	hvernig	við	kennum	börnum	í	leik	og	starfi,	
það	krefst	faglegrar	þekkingar	á	margan	hátt,	líka	bara	hvernig	við	leysum	
ágreining	og	annað.	Og	við	lærum	náttúrlega	af	öðrum	frístundaheimilum	og	
tökum	það.	Og	allar	þessar	rannsóknir	sem	hafa	verið	gerðar	um	leik	barna	og	
starf,	leik	barna,	maður	fer	í	það	til	að	kíkja	á	hvað	virkar	og	hvað	ekki.	

Svava	kemur	þarna	inn	á	að	stór	hluti	af	starfinu	felst	í	að	kenna	börnum	í	gegnum	leik.	Og	
eins	og	kemur	fram	í	Viðmið	og	vísbendingar	sem	vitnað	var	í	hér	á	undan	er	uppeldisgildi	
leiksins	eitt	af	viðmiðum	um	gæði	í	frístundastarfi.		

4.5 Samstarf	

Frístundaheimili	eru	mörg	hver	í	fjölbreyttu	samstarfi	við	ólíkar	stofnanir	og	nánasta	
nágrenni.	Börnin	fá	þá	annað	hvort	að	koma	í	heimsókn	eða	fá	einhvers	konar	kennslu	
eða	leiðsögn	frá	utanaðkomandi	aðilum	á	frístundaheimilinu.	Allir	forstöðumennirnir	
nefndu	samstarf	sitt	við	önnur	frístundaheimili	fyrst	af	öllu	þegar	spurt	var	um	helstu	
samstarfsaðila.	Svava	var	mjög	ánægð	með	það	samstarf	og	sagðist	hafa	góða	reynslu	af	
reglulegum	fundum	með	öðrum	forstöðumönnum.		

Já,	við	erum	náttúrlega	9	frístundaheimili	í	sveitarfélaginu	og	það	eru	7	
verkefnastjórar	[...]	Svo	hittumst	við	alltaf	aðra	hverja	viku,	við	
verkefnastjórarnir,	og	fundum	og	ræðum	um	mál.	Svo	erum	við	líka	duglegar	
að	koma	með	hugmyndir	og	allt	svoleiðis	á	milli.	Þannig	að	það	er	gott	
samstarf	þar.	

Fleiri	taka	undir	þessi	sjónarmið,	að	það	sé	mikilvægt	að	ræða	við	annað	fólk	í	sama	starfi	
og	heyra	hvað	gengur	vel	og	hvað	gengur	illa.	Bryndís	sagði	mikla	hjálp	í	að	funda	með	

öðrum	forstöðumönnum,	sérstaklega	vegna	þess	að	það	gæfist	lítill	tími	til	að	ræða	við	
starfsfólkið	á	hennar	vinnustað.		

Við	hittumst	alltaf	einu	sinni	í	mánuði,	það	er	mikil	hjálp	í	því	já,	allir	
umsjónarmenn	frístundar	og	fáum	ráð	hjá	hvor	annari.	Og	fundum	og	
drekkum	kaffi.	Mjög	gaman	[...]	Bara	kaffi	og	kökur	og	ræða,	og	bara	losa	um.	
Því	það	er	líka	svolítið	sem	mér	finnst	vanta	sko,	maður	getur	lítið	losað	um	
við	samstarfsfólkið	sitt	sko	af	því	að	þegar	þær	koma	um	eitt,	þessar	stúlkur,	
þær	eru	fjórar	þarna,	þá	er	náttúrlega	ekkert	að	gera	nema	bara	að	vinna.	Það	
er	náttúrlega	svo	mikil	kaos,	þetta	eru	svo	mörg	börn	og	við	förum	yfirleitt	í	
sitthvort	rýmið,að	reyna	að	dreifa	þessu.	Þannig	að	maður	er	ekkert	mikið	að	
ræða	við	sitt	samstarfsfólk,	við	fáum	mjög	lítinn	tíma	í	það.	

Fyrir	utan	innbyrðis	samband	eru	frístundaheimilin	í	samstarfi	við	margvíslegar	stofnanir	
og	nefndu	forstöðumennirnir	einnig	leikskóla,	íþróttafélög,	bókasöfn	og	tónlistarskóla.	
Svava	nefndi	að	hún	væri	í	góðu	samstarfi	við	tónlistarskólann	sem	væri	í	sama	húsnæði	
og	þau.		

[...]tónlistarskólinn	er	með	kennslu	hérna	í	skólanum.	Og	við	sendum	þau	bara	
yfir,	það	er	yfirleitt	bara	á	frístundatíma,	yfirleitt	á	milli	2	og	3,	þá	er	kennsla,	
þá	sendum	við	þau	börn	bara	yfir	sem	eru	skráð,	og	svo	koma	þau	bara	beint	
til	okkar.		

Gyða	hafði	góða	reynslu	af	því	að	starfa	með	leikskólanum	í	hverfinu	og	sýna	þeim	
frístundaheimilið.		

Krakkarnir	í	frístund	eru	ekki	að	hitta	þau	hjá	okkur	heldur	erum	við	að	taka	á	
móti	leikskólanum	einu	sinni	til	tvisvar	í	mánuði	og	erum	bara	að	kynna	fyrir	
þeim	hvernig	frístundastarfið	virkar.	Þú	veist,	við	erum	með	töflu	þar	sem	allir	
eru	með	nafnið	sitt	og	velja,	líka	bara	svo	við	vitum	hvar	í	húsinu	þau	eru,	
erum	að	kynna	þeim	það.	Sýna	þeim	svæðið,	hvernig	þau	velja,	hvernig	þau	
geta	haft	áhrif	á	hvað	er	í	boði.	Mér	finnst	það	rosalega	gott.		

Það	er	hins	vegar	ljóst	á	svörum	forstöðumannana	að	samstarf	við	skólana	lá	þeim	mest	á	
hjarta	og	höfðu	þrír	af	fjórum	viðmælendum	erfiða	reynslu	af	því	samstarfi.	Nefndir	voru	
erfiðleikar	með	samnýtingu	á	húsnæði,	skortur	á	samskiptum	við	skólastjórnendur	og	lítill	
skilningur	á	þörfum	frístundastarfsins.	Bryndís	talaði	sérstaklega	um	samskiptaleysi	á	milli	
kennara	í	skólanum	og	hennar	eða	annarra	starfsmanna	á	frístundaheimilinu.		

Það	er	nánast	ekki	neitt	samstarf	þar	á	milli,	það	sem	mér	finnst	auðvitað	bara	
vanta	er	miklu	meiri	skilaboð	frá	kennurum,	maður	situr	svolítið	eftir	að	mínu	

mati.	Það	er	það	sem	mér	þykir	leiðinlegt	í	frístund,	skólinn	er	hérna	og	svo	er	
frístund	eftir	hádegi	og	það	er	bara	eins	og	þetta	séu	ekki	sömu	börnin.	

Eins	og	áður	hefur	komið	fram	sjá	skólarnir	í	sumum	tilvikum	um	starfsmannamál	
frístundaheimilanna,	að	einhverju	eða	öllu	leyti.	Það	fyrirkomulag	getur	haft	bæði	kosti	og	
galla	en	einn	af	ókostunum	við	það	var	Svövu	ofarlega	í	huga:		

Það	er	meira	eins	og	skólanum	finnist	það	sjálfsagt	að	þegar	starfsmenn	eiga	
að	koma	til	mín	klukkan	eitt,	en	þau	hringja	og	segja	„Heyrðu,	þessi	þarf	að	
vinna	lengur,	hann	kemst	ekki	til	þín	fyrr	en	klukkan	tvö”.	Samt	er	ég	með	110	
börn,	þú	veist.	Þannig	að	það	er	svolítið	svona	sem	getur	verið	pirrandi.		

Nokkur	sveitarfélög	hafa	markað	sér	þá	stefnu	að	auka	samrekstur	á	skólum	og	
frístundaheimilum.	Dæmi	þess	má	sjá	í	tilraunaverkefnum	Reykjavíkurborgar	í	nokkrum	
skólum	og	öðrum	sveitarfélögum	þar	sem	frístundaheimilin	heyra	að	öllu	leyti	undir	
skólastjórn.	Þessi	samvinna	getur	haft	jákvæð	áhrif	og	neikvæð,	en	upplifun	Rósu	var	að	
talsverð	þreyta	væri	komin	í	samstarfið	og	þá	aðallega	vegna	plássleysis	og	árekstra	milli	
tíma	frístundaheimilis	og	skóla.		

Það	er	mjög	mikið	samstarf.	Við	erum	inni	á	yngsta	stiginu	og	erum	að	nota	
stofurnar	þeirra	og	þetta	hefur	verið	svona	mjög	lengi.	Þannig	að	við	þurfum	
alltaf	að	setja	upp	frístundaheimilið	á	hverjum	degi.	Og	það	tekur	alltaf	
nokkrar	mínútur	að	byrja.	Þannig	að	í	kjölfarið	getur	þetta	skapað	svolítið	
árekstur	við	kennara,	en	hérna	heildstætt	yfir	þá	hefur	verið	mjög	gott.	Það	er	
ekkert	verið	að	rífast	neitt	og	við	reynum	alltaf	að	láta	allt	ganga	upp.	En	það	
er	komin	svolítil	þreyta	í	þetta	samstarf.		

Svava	hafði	jákvæðari	reynslu	af	þessu	samstarfi	og	í	hennar	dæmi	var	fyrirkomulagi	
frístundaheimilisins	nýlega	breytt	með	þeim	afleiðingum	að	frístundaheimilið	heyrði	núna	
undir	skólann,	og	var	ekki	lengur	sjálfstæð	eining	innan	sveitarfélagsins.	Þetta	hafði	að	
hennar	sögn	nokkrar	jákvæðar	breytingar	í	för	með	sér.		

Við	vorum	undir	sveitarfélaginu[...]og	ég	er	búin	að	fá	að	gera	miklu	meira,	
þegar	við	vorum	ekki	undir	skólanum	þá	máttum	við	miklu	minna.	Þá	var	of	
mikið	„Nei	við	megum	ekki	þetta,	ekki	þetta,	ekki	þetta”.	En	síðan	þegar	við	
komum	undir	skólana	þá	er	meira	frjálsræði	og	við	megum	meira.	En	aftur	á	
móti	þá	er	maður	meira	einn.	

4.6 Tæknin	í	starfi	

Frístundaheimili	hafa	sum	hver	tekið	vel	í	tækninýjungar	og	verið	dugleg	að	færa	það	inn	í	
daglegt	starf	með	börnum.	Sem	dæmi	má	nefna	að	á	mörgum	stöðum,	þar	sem	aðstæður	
leyfa,	er	börnunum	boðið	uppá	að	fara	í	tölvustofurnar	í	skólanum.	Einnig	hafa	mörg	

frístundaheimili	spjaldtölvur	sem	börnin	geta	notað	í	kvikmyndagerð,	tónlist	eða	í	frjálsum	
leik.	Forstöðumennirnir	töldu	tæknina	þó	ekki	vera	stóran	part	af	starfinu	og	voru	í	
misgóðri	aðstöðu	til	að	nýta	sér	þá	tækni	sem	annars	væri	hægt	að	nýta.	Gyða	hafði	
góðan	aðgang	að	tölvum	í	starfinu,	bæði	með	tölvustofu	og	spjaldtölvur.		

Við	erum	með	aðgang	að	tölvustofunni,	við	eigum	tvo	Ipada,	sem	við	notum	
mikið,	bæði	í	að	þau	eru	að	gera	stuttmyndir,	þau	eru	í	leikjum,	við	erum	með	
samskiptaforrit	fyrir	einhverfu	börnin	sem	þurfa	kannski	aðeins	hjálp	með	
tjáningu.	Svo	erum	við	með	playstation	tölvu	sem	við	höfum	alveg	góðan	
aðgang	að	og	sjónvarp.		

Þær	nefna	báðar	hvernig	þær	nýta	tæknina	í	skipulögðu	starfi	og	í	frjálsum	leik.	Eins	og	
fram	kemur	hér	að	framan	getur	tæknin	komið	sér	mjög	vel	fyrir	börn	með	greiningar	á	
borð	við	einhverfu.	Tæknin	getur	hins	vegar	líka	verið	góð	viðbót	við	frjálsan	leik	og	er	
leikurinn	þá	nýttur	til	hagnýtrar	kennslu	á	tölvur	eins	og	Rósa	nefnir:	

Við	fáum	að	fara	niður	í	tölvustofuna	og	leyfa	þeim	að	leika	sér	þar.	Við	
reynum	að	stjórna	upp	að	vissu	marki,	í	hvað	þau	fara.	Það	eru	náttúrlega	
alltaf	reglur	hvað	má	ekki.	Svo	er	svolítið	frjálst,	en	að	sama	skapi	þá	erum	við	
að	reyna	að	kenna	þeim	hvernig	á	að	kveikja	á	tölvunum	og	fara	inn	í	forritin	
og	svoleiðis.	Þetta	hefur	gengið	rosalega	vel	og	þetta	er	rosalega	vinsælt.		

Bryndís	nefndi	að	tími	í	tölvum	væri	af	skornum	skammti	og	settar	skorður	á	hversu	
mikinn	tíma	börnin	fá	að	nýta	tölvuna.	Hún	hafði	hins	vegar	fundið	aðra	leið	til	þess	að	
nýta	tækni	í	starfi,	í	raun	endurnýta:	

Þau	mega	velja	sér	tölvuverið	einu	sinni	í	viku	hjá	mér.	Þá	eru	þau	bara	með	
aðgang	að	tölvum.	Þá	er	það	bara	leikur.	Það	eru	ótrúlega	margir	sem	vilja	
aldrei	fara	í	tölvur,	kom	mér	dálítið	á	óvart.	En	þau	fá	aldrei	að	fara	nema	einu	
sinni	inn	í	hálftíma	[...]	en	ég	hef	verið	að	reyna	að	koma	til	móts	við	strákana	
með	því	að	skrúfa	í	sundur	tæki	og	þess	háttar.	Já,	bara	skrúfur,	hamar	og	
naglar	og	þess	háttar.	

Skortur	á	aðgengi	ásamt	skorti	á	þekkingu	á	því	hvernig	best	er	að	nýta	tæknina	er	það	
sem	helst	stendur	í	vegi	fyrir	meiri	tækninotkun	á	frístundaheimilum.	Svava	talaði	um	að	
ef	meiri	þekking	væri	til	staðar	myndu	þau	eflaust	nýta	tæknina	meira.		

Við	eigum	spjaldtölvu	en	hún	hefur	ekki	verið	mikið	notuð,	ég	skal	viðurkenna	
það.	Við	eigum	eina,	það	er	eitthvað	sem	ég	myndi	líka	vilja	nota.	Ég	fór	á	
málþing	núna	í	háskólanum	þar	sem	var	verið	að	tala	um	hvernig	ætti	að	nota	
spjaldtölvuna.	Það	er	bara	eitthvað	námskeið,	af	því	að	ég	kann	ekki	á	tölvur,	
bara	fyrir	fimmaura.	Það	er	bara	þannig.	Þetta	var	eitthvað	námskeið	fyrir	

ipad,		til	að	búa	til	stuttmyndir	og	búa	til	sögur	og	þá	er	náttúrlega	verið	að	ýta	
undir	meiri	þroska	í	tali	og	lestri	og	annað.	Það	er	eitthvað	sem	ég	myndi	vilja	
koma	með	meira	inn	á	næsta	ári.	Bæði	ég	og	starfsmenn	myndum	örugglega	
þurfa	betri	kennslu	á	þetta.	Ef	það	væri	einhver	starfsmaður	sem	kynni	á	
þetta,	eins	og	staðan	er	núna	þá	er	það	enginn	sem	kann	á	þetta.	En	eins	og	
spjaldtalvan	er	mikið	notuð,	við	leyfum	einhverfu	krökkunum.	Þegar	það	er	þú	
veist,	bara	orðinn	of	mikill	hávaði,	þegar	þau	þurfa	smá	timeout,	þá	hafa	þau	
fengið	að	fara	í	spjaldtölvuna	í	smá	stund.		

Starfsmönnum	Rósu	hefur	þó	staðið	til	boða	námskeið	í	nýtingu	spjaldtölvu	í	vinnu	með	
börnum	en	það	var	ekki	raunin	hjá	öllum	forstöðumönnunum.	„Það	hefur	verið	boðið	upp	
á	Ipada	námskeið.	Það	er	samt	aðallega	út	frá	kennurum.	Það	máttu	allir	koma	á	
námskeiðið	en	það	var	samt	svolítið	kennaramiðað”.	Bryndís	talaði	um	að	starfsmönnum	
frístundaheimilisins	byðist	hreinlega	engin	námskeið	eða	fræðsla.	„Nei,	og	það	er	ekki	
mikið	verið	að	bjóða	okkur	hérna	[...]	það	er	ekki	mikið	verið	að	bjóða	okkur	á	námskeið.	
Það	er	bara	mjög	erfitt	að	fá	það	í	gegn	að	komast	á	námskeið”.		

4.7 Áskoranir	og	hápunktar	

Forstöðumenn	voru	beðnir	að	nefna	þá	hluti	sem	gera	starfið	skemmtilegt	og	hvað	það	
væri	við	starfið	sem	gerir	það	erfiðast.	Voru	þeir	flestir	á	því	að	það	skemmtilegasta	og	
mest	gefandi	við	starfið	væri	samskipti	sín	við	börnin	og	þær	jákvæðu	afleiðingar	sem	
starf	þeirra	gæti	haft	á	líf	barnanna.	Rósa	talaði	líka	sérstaklega	um	hvað	það	gæfi	henni	
að	sjá	árangurinn	hjá	barni	sem	hún	hefði	verið	að	hjálpa.		

Vera	með	börnunum,	vera	með	þeim	og	taka	þátt	í	því	sem	þau	eru	að	gera.	
Það	finnst	mér	rosalega	gaman.	Líka	bara	að	sjá	þegar	vel	gengur.	Þegar	
maður	er	búinn	að	vera	að	hjálpa	barni	í	félagsfærni	og	sjá	svo	árangurinn,	
mér	finnst	það	bara	frábært.	Það	gefur	mér	mest.		

Svava	talaði	einnig	um	gleðina	af	því	að	vera	með	börnum	en	nefndi	svo	sérstaklega	að	
það	væri	skemmtilega	krefjandi	að	finna	viðfangsefni	fyrir	einhverf	börn	sem	þeim	þætti	
skemmtileg.		

Það	er	bara	að	vinna	með	börnunum.	Mér	finnst	mjög	gefandi	að	vera	með	til	
dæmis	börnunum	mínum	sem	eru	með	fatlanirnar,	mér	finnst	til	dæmis	mjög	
gaman	að	vera	með	einhverfu	krökkunum.	Þau	eru	svo	rosalega	ólík	og	þú	
þarft	að	fara	allt	öðruvísi	að	þeim.	Og	líka	að	reyna	að	finna	upp	á	einhverju	
nýju	fyrir	þau	að	gera.	Þannig	að	þeim	finnst	gaman.		

Bryndís	sagðist	vinna	þessa	vinnu	til	þess	að	gleðja	börn	og	gleði	barnanna	væri	það	sem	
hvatti	hana	áfram	til	að	skapa	ný	verkefni	fyrir	börnin.		

Ég	elska	börn	og	svo	er	ég	mikið	fyrir	sköpun	og	listáfanga,	mér	finnst	það	
virkilega	skemmtilegt.	Mér	finnst	gaman	að	gleðja	börnin	með	nýjum	
hugmyndum	og	efnivið	og	þess	háttar.	Það	er	það	sem	mér	finnst	
skemmtilegast	í	þessu.	Glöð	börn,	og	ég	geri	mikið	í	því	að	reyna	að	gleðja	þau	
og	ég	reyni	alltaf	að	finna	uppá	einhverju.	Ég	held	að	það	sé	það	sem	mér	
finnst	skemmtilegast,	þegar	ég	finn	að	þau	eru	glöð,	og	foreldrarnir.		

Gyða	tók	enn	dýpra	í	árinni	og	sagði	allt	í	starfinu	það	skemmtilegt	að	ekki	væri	hægt	að	
gera	upp	á	milli,	fyrir	utan	einn	hlut	sem	heillaði	hana	ekki.		

Það	er	fyrir	utan	einhverjar	svona	tölulegar	upplýsingar	sem	ég	þarf	að	gefa	
upp	reglulega,	það	er	eiginlega	bara	allt.	Sko	ég	elska	að	vinna	með	börnum,	
ég	hef	bara	alltaf	vitað	það,	þess	vegna	fór	ég	í	þetta	nám,	ég	ætlaði	reyndar	
að	fara	að	kenna	en	ég	datt	bara	inn	á	hárrétta	braut.	Oohh..	já,	ég	læri	svo	
mikið	í	stjórnun	og	ég	læri	svo	mikið	bara	af	öllum	inní	húsi,	og	að	vinna	með	
fólki,	þetta	er	rosalega	félagslegt	starf,	maður	hittir	svo	mikið	af	fólki,	maður	
er	að	tala	við	fólk	allan	daginn.	Og	svo	börnin,	þú	veist,	maður	kynnist	alltaf	
nýjum	og	nýjum	og	lærir	nýtt	og	nýtt	og	nýtt.	Og	maður	er	stanslaust	að	þróa	
sig	í	starfinu,	það	finnst	mér	alveg	geggjað,	af	því	að	maður	vill	alltaf	nýtt	og	
meira	og	ég	nenni	ekkert	að	gera	alltaf	það	sama.		

Starfið	felur	þó	ekki	bara	í	sér	skemmtileg	verkefni	heldur	þurfa	forstöðumenn	oft	og	
tíðum	að	eiga	í	krefjandi	og	erfiðum	samskiptum	við	börn,	foreldra	eða	aðra	starfsmenn	
skóla	eða	frístundaheimilis.	Það	eru	þessi	samskipti	sem	forstöðumennirnir	nefndu	oftast	
sem	það	sem	reyndist	erfiðast	í	starfinu.	Svava	sagði	foreldrana	vera	erfiðasta	partinn	af	
sínu	starfi:		

Mest	krefjandi	finnst	mér	oft	að	eiga	við	foreldra.	Mér	finnst	mjög	gaman	að	
eiga	við	börn,	sama	hvort	þau	eru	erfið	eða	hvað,	af	því	að	mér	finnst	það	vera	
minn	styrkleiki.	Að	ná	til	barnanna.	En	foreldrar	finnst	mér	erfiðasti	parturinn	
af	starfinu.		

Svava	hélt	svo	áfram	og	sagði	að	þeir	foreldrar	sem	eigi	erfitt	með	að	hlusta	á	gagnrýni	
um	börnin	þeirra	væru	sérstaklega	erfiðir	viðureignar.		

Það	er	aðallega	foreldrarnir	sem	sjá	ekkert	rangt,	eða	geta	ekki	horfst	í	augu	
við	það	hvað	barnið	gerir	og	eru	ekki	að	taka	ábendingum	eða	hjálp.	Eins	líka	
bara	þeir	sem	sjá	aldrei	neitt	jákvætt.	Mér	finnst	erfiðasti	parturinn,	þeir	
foreldrar	sem	geta	ekki	átt	barn	sem	er	alltaf	að	stríða	öðrum	og	er	að	
skemma	og	eyðileggja	og	þú	getur	ekki	hjálpað	barninu	á	margan	hátt	af	því	
að	foreldrarnir	taka	ekki	þátt	í	því	með	þér.	Þá	er	það	orðið	svona	
foreldravandi.		

Gyða	var	á	sama	máli	og	fannst	foreldrasamskipti	vera	mest	krefjandi	ásamt	erfiðum	
starfsmannamálum.		

Það	eru	samskipti	við	foreldra.	Það	er	mest	krefjandi	við	starfið,	það	er	ef	það	
koma	upp	erfið	mál	eða	ef	það	gleymdist	að	senda	barn	heim	og	var	gert	
korteri	síðar.	Ef	þau	koma	reið,	það	finnst	mér	rosalega	krefjandi.	Og	erfið	
starfsmannamál	geta	líka	verið	rosalega	krefjandi,	ef	maður	er	að	vinna	með	
starfsmann	sem	er	bara	ekki	að	sinna	sínum	skyldum	eða	vinnur	bara	starfið	
sitt	illa,	það	getur	verið	rosalega	erfitt	að	tækla	það.	En,	börnin,	jújú,	það	eru	
alveg	challenge	þar	og	mjög	krefjandi,	áreiti	og	allt	það,	en	það	er	ekkert	á	við	
hugarangrið	sem	hitt	veldur	mér	sko.		

Eins	og	sjá	má	eru	það	foreldrarnir	sem	reynast	hvað	erfiðastir	og	eru	vandamálin	tengd	
þeim	ekki	einsleit	heldur	getur	það	stafað	af	skoðunum	foreldra,	mistökum	starfsmanna	
sem	bitna	á	foreldrum	eða	foreldrar	sem	ekki	eru	að	sinna	barninu	eins	og	
forstöðumaðurinn	telur	best	fyrir	barnið.		

5 Niðurstöður	

Starf	forstöðumanna	á	frístundaheimilum	felur	í	sér	mörg	mismunandi	og	fjölbreytt	
verkefni	og	kemur	það	nokkuð	skýrt	fram	í	viðtölunum	í	kafla	tvö	og	þrjú.	Viðmið	og	
vísbendingar	fyrir	innra	og	ytra	mat	á	gæðum	frístundastarfs	gefa	einnig	nokkuð	
greinargóðar	vísbendingar	um	hversu	yfirgripsmikið	starfið	er	og	hversu	mikið	það	er	sem		
forstöðumenn	bera	ábyrgð	á.	Þar	má	nefna	dæmi	um	faglegt	starf	með	börnunum,	
umsjón	með	velferð	þeirra	og	að	þau	fái	þá	þjónustu	sem	þau	eiga	rétt	á.	Það	er	einnig	á	
ábyrgð	forstöðumanns	að	veita	starfsmönnum	viðeigandi	fræðslu	um	barnavernd	og	
öryggi	barnanna.	Miðað	við	svör	viðmælenda	minna	í	rannsókninni	má	draga	þá	ályktun	
að	það	séu	þrír	þættir	sem	vegi	einna	þyngst	í	þeirra	starfi.	Í	fyrsta	lagi	að	vera	yfirmaður	á	
vinnustað,	að	vera	sá	aðili	sem	starfsmenn	leita	til	og	að	þurfa	að	veita	þeim	svör	við	
hinum	ýmsu	fyrirspurnum.	Annar	þáttur	er	að	þekkja	þau	frávik	eða	þá	hegðunarröskun	
sem	börn	geta	þurft	að	glíma	við	og	kunna	réttu	viðbrögðin	sem	hjálpa	börnunum	að	
takast	á	við	vanda	sinn.	Þá	þarf	að	sýna	viðbrögð	sem	þau	hafa	þörf	fyrir	og	eiga	rétt	á.	
Síðast	en	ekki	síst	er	svo	sá	þáttur	starfsins	sem	snýr	að	umsjón	og	skipulagi	á	dagskrá	
frístundaheimilisins.	Undir	hana	fellur	allt	skipulag	á	dagskrá	fyrir	börnin,	samskipti	við	
foreldra,	samskipti	við	börnin	sjálf	og	fagleg	sýn	í	starfinu.	

Viðmælendum	var	það	nokkuð	hugleikið	að	starf	þeirra	er	ekki	aðeins	starf	með	
börnum	heldur	líka	starf	yfirmanns	á	vinnustað	sem	getur	verið	allt	að	25	manna	
vinnustaður	þar	sem	frístundaheimilin	eru	stærst.	Nefndu	þá	nokkrir	forstöðumannanna	
að	þetta	væri	það	svið	sem	þeir	myndu	helst	vilja	mennta	sig	meira	í	til	þess	að	geta	orðið	
betri	í	sínu	starfi.	Sem	dæmi	má	nefna	að	einn	forstöðumannana	sagði	einn	erfiðasta	þátt	
starfsin	vera	að	leysa	úr	vandamálum	með	starfsmenn.	Þetta	eru	þær	aðstæður	sem	
forstöðumennirnir	eru	hvað	minnst	undirbúnir	fyrir	í	menntun	sinni,	ef	marka	má	það	sem	
kom	fram	hjá	viðmælendunum.		

Mikilvægi	þess,	að	forstöðumenn	búi	yfir	mikilli	og	góðri	þekkingu	á	hinum	ýmsu	
kvillum	og	erfiðleikum	sem	börn	geta	þurft	að	glíma	við,	er	gríðarleg	samkvæmt	
forstöðumönnunum.	Bæði	þurfa	þeir	að	vera	faglegt	bakland	frístundaheimilisins	og	sjá	til	
þess	að	barninu	sé	boðið	upp	á	þá	þjónustu	sem	það	þarf.	Þeir	þurfa	líka	að	geta	ráðlagt	
ófaglærðu	starfsfólki	hvernig	best	sé	að	vinna	með	barninu	þannig	að	markmiðum	
frístundaheimilisins	sé	náð.	Þetta	vandamál	nefndu	flestir	viðmælendanna	og	töluðu	í	því	
samhengi,	um	löngun	til	þess	að	fá	fagmenntað	starfsfólk	inn	á	vinnustaðinn	með	sér.	Það	

samræmist	markmiðum	frístundaheimilanna	samkvæmt	þeim	gögnum	sem	sveitarfélög	
eins	og	Reykjavík	og	Hafnarfjörður	hafa	gefið	út.	Þar	segir	meðal	annars	að	
frístundaheimilunum	beri	að	sjá	til	þess	að	hvert	barn	fái	að	njóta	sín	í	starfinu	og	að	
frístundaheimilið	eigi	að	leggja	áherslu	á	félagsþroska	barnanna.		

Viðmælendurnir	nefndu	einnig	að	stór	hluti	af	þeirra	starfi	væri	að	sjá	um	daglegt	
skipulag	á	frístundaheimilunum.	Sem	dæmi	nefndi	einn	viðmælendinn	að	það	væri	
krefjandi	að	finna	dagskrá	sem	höfðaði	til	elsta	hluta	barnahópsins.	Rósa	og	Gyða	nefndu	
það	báðar,	aðspurðar	út	í	hvernig	þeirra	menntun	hefði	nýst	þeim.	Þær	sögðu	einnig	að	
umsjón	með	almennu	skipulagi	frístundaheimilisins	og	dagskrágerð	fyrir	börnin	hefði	
reynst	þeim	auðveldara	vegna	þess	að	unnið	hefði	verið	með	slíkt	í	þeirra	námi.	Gyða	
nefndi	þá	sérstaklega	að	kennaranáminu	væri	vel	farið	yfir	skipulag	á	námi	og	það	hefði	
hún	getað	nýtt	sér	í	starfi	sem	forstöðumaður	á	frístundaheimili.		

6 Umræður	

Umfjöllunarefni	þessarar	ritgerðar	hefur	einna	helst	verið	hinar	ýmsu	hliðar	starfs	
forstöðumanns	á	frístundaheimili	og	hvaða	hlutverki	frístundaheimilin	gegna.	Í	öllu	
útgefnu	efni	á	vegum	sveitarfélaganna	kemur	skýrt	fram	að	hlutverk	frístundaheimilanna	
er	að	efla	félagsfærni	barnanna	og	veita	þeim	frístundamenntun,	það	er	að	kenna	þeim	að	
nýta	frítíma	sinn	á	jákvæðan	og	uppbyggilegan	máta.	Hvernig	það	skal	gert	er	ekki	jafn	
skýrt	og	það	er	því	hlutverk	forstöðumannsins,	ásamt	öðru	starfsfólki,	að	finna	bestu	
leiðina	til	þess	hverju	sinni.	Þar	sem	unnið	er	með	stóra	hópa	af	fjölbreyttum	
einstaklingum	er	sjaldnast	ein	rétt	leið	til	þess	að	ná	til	allra	og	því	ljóst	að	starfsmenn	
frístundaheimilanna	þurfa	að	þekkja	margar	leiðir	til	þess	að	ná	til	allra	þeirra	fjölbreyttu	
einstaklinga	sem	þangað	koma.	Það	er	svo	fyrst	og	fremst	hlutverk	forstöðumannsins	að	
leiða	þá	vinnu	og	hafa	þá	þekkingu	sem	þarf	til	þess	að	mæta	hverjum	og	einum	
einstaklingi	á	hans	forsendum.	Einnig	hefur	komið	fram	að	starf	forstöðumannsins	er	að	
miklu	leyti	stjórnunarstarf	því	forstöðumaður	þarf,	sem	leiðtogi	í	starfsmannahóp,	að	geta	
gefið	leiðbeiningar	og	sagt	starfsfólki	til	um	hvernig	starfið	á	að	fara	fram.	Þetta	reynist	
mörgum	hverjum	erfitt	miðað	við	það	sem	fram	kemur	hér	að	ofan.	Þetta	er	ekki	bara	
starf	með	börnum	heldur	líka	stjórnunarstarf,	eins	og	einn	viðmælandinn	segir.		

Fáar	rannsóknir	hafa	verið	gerðar	á	frístundastarfi	á	Íslandi	og	því	mikill	skortur	á	
bæði	umræðu	og	upplýsingum	um	þessa	starfsemi.	Hér	á	undan	var	farið	í	þær	
upplýsingar	sem	sveitarfélögin	hafa	gefið	út	um	yfirlýst	markmið	starfseminnar	en	ekki	er	
að	sjá	að	því	sé	fylgt	eftir	á	opinberum	vettvangi.	Litlar	sem	engar	upplýsingar	eru	því	til	
um	hvernig	frístundaheimilunum	gengur	að	ná	settum	markmiðum	og	hvernig	þau	gera	
það.		

7 Lokaorð	

Við	úrvinnslu	þessarar	ritgerðar	var	mér	mikið	hugsað	til	minnar	reynslu	af	þessu	starfi	og	
til	reynslu	minnar	af	frístundaheimilum.	Þar	hef	ég	lært	svo	ótrúlega	margt	í	mannlegum	
samskiptum,	bæði	gagnvart	börnum	og	fullorðnum,	sem	ég	upplifi	svo	sterkt	að	
viðmælendur	mínir	hafi	einnig	gert.	Eins	og	kemur	svo	skýrt	fram	í	viðtölunum	eru	helstu	
álagspunktar	starfsins	samskipti	við	starfsmenn,	börnin	og	foreldra	og	það	rímar	
fullkomlega	við	mína	upplifun.	Það	gaf	mér	mikið	að	taka	þessi	viðtöl	og	heyra	skoðanir	
fagfólks	á	starfinu	og	hvað	þessar	forstöðukonur	upplifa	sem	lykilþætti	í	faglegu	hlutverki	
sínu.	Áhugaverðast	þótti	mér	áhersla	viðmælenda	minna	á	starfsmannahald	sem	ég	
upplifði	strax	frá	fyrsta	viðtali	en	hafði	ekki	hugleitt	nógu	mikið	þegar	ég	bjó	til	
spurningarlistann.	Þar	eru	aðeins	tvær	spurningar	um	starfsfólk	frístundaheimilanna.	Þar	
eru	hins	vegar	óþarflega	margar	spurningar	um	börn	með	hinar	ýmsu	raskanir	eða	
sérþarfir	sem	virðast	ekki	vera	jafn	mikið	í	brennidepli	forstöðumannanna	og	ég	bjóst	við.		

Viðauki	1:	Spurningalisti	

1. Hvaða	menntunarkröfur	eru	gerðar	til	þín	sem	forstöðumaður	á	frístundaheimili?	
2. Að	hvaða	leyti	finnst	þér	þín	menntun	nýtast	þér	best	í	starfi?	
3. Er	eitthvað	sem	þú	myndir	vilja	sækja	þér	frekari	menntunar	í	eða	læra	sem	myndi	

gagnast	vinnustaðnum?	Ef	svo	er,	hvað	og	af	hverju?	
4. Hefur	þú	ráðið	inn	hlutastarfsmenn	með	sérstaka	þekkingu	eða	hæfni?	Ef	svo	er,	

hvaða	þekkingu	eða	hæfni	og	af	hverju?	
5. Er	einhver	sérstök	þekking	sem	þú	leitar	sérstaklega	að	hjá	hlustastarfsfólki?	
6. Hvert	er	meginmarkmið	frístundaheimila	að	þínu	mati?	
7. Er	frístundaheimilið	í	samstarfi	við	aðrar	menntastofnanir,	ef	svo	er,	hvernig?		
8. Hvað	í	þínu	starfi	krefst	fagþekkingar	af	þinni	hálfu?	

Fagþekking:	Þegar	ákvarðanir	eru	teknar	byggðar	á	þekkingu	innan	
uppeldis/kennslufræða	eða	verkefni	barnanna	með	uppeldisfræðilegt	markmið	

9. Hvað	myndir	þú	flokka	undir	faglegt	starf	í	frístundaheimili?		
10. Hvernig	hefur	gengið	að	koma	til	móts	við	þarfir	allra	barna	á	frístundaheimilinu?	
11. Hvaðan	hefur	þú	þá	þekkingu	sem	þú	býrð	yfir	um	hegðunarraskanir	barna?		
12. Getur	þú	sagt	mér	frá	þeim	stuðningi	og	ráðgjöf	sem	þú	getur	fengið	eða	hefur	

fengið	í	starfi?	
13. Hefur	frístundaheimilið	þitt	einhverja	ákveðna	stefnu,	ef	ekki,	hefur	þú	hugleitt	þá	

hugmyndafræði?	
14. Hverjir	væru	kostir	og	gallar	við	slíka	hugmyndafræði?	
15. Hafið	þið	tækifæri	á	að	nýta	ykkur	tækni	í	leik	og	starfi?	Ef	svo	er,	hvernig?		
16. Hefur	starfsfólki	einhvern	tímann	boðist	fræðsla	í	að	nýta	tækni	í	starfi?	
17. Er	eitthvað	verkefni	á	frístundaheimili,	öðru	en	þínu,	sem	hefur	vakið	sérstakan	

áhuga	þinn	?	
18. Hvað	er	mest	krefjandi	við	starfið?	
19. Hvað	finnst	þér	skemmtilegast	eða	mest	gefandi	við	starfið?	

	

	


